
 1 

����
����������������������������� �� ��	
��	
��	
��	
�� ���
�
��
��
��
�� ���
��������������������������������� �� �� �������
����
����
����
 




����������������������������������������������������� ���������������������������� ���������������������������������������������������������������������������������������� �� �� ���
���� ����!""#$���� ����!""#$���� ����!""#$���� ����!""#$� �������
 
 
 
 
 
 
 
 
 
Vir ewig  
 
 
Here, as ek regtig  
vir enigiets, maar  
enigiets, mag bid – 
Here, kan ek maar 
vir ewig by my 
kampvuurtjie bly sit? 
  
                      (HvD) 

SABIEPARK  

 

1. ‘n Dekade van Bosvreugde   

 

Al wat swaar is van Sabiepark is elke keer se tot siens. Hierdie woorde uit die hart het ek 

lankal neergepen. In Maart 2008 het die tyd vir my 24ste tot siens aangebreek – hierdie 

keer bittersoet.  Met afskeid nommer 24 is 'n dekade van groot geluk en vreugde 

afgesluit. 

Terwyl die roosters geskrop, die gaskrane toegedraai en die lanterns gevul is vir die 

volgende kuier, het die gewone heimweë soos 'n digte mis toegesak. Saam met die 

swarigheid in die gemoed was egter ook 'n soliede stuk diep dankbaarheid.  

Sabiepark het in die tien jaar in ons harte gekruip. Die bos is in ons bloed. Kosbare 

herinneringe is gebundel in tien foto-albums, vyf dagboeke, een "gedenkboek en 

geskenkboek" met my 60ste verjaardag met die titel Halfpad hemel toe, die boek 

Buurman van die Wildtuin en twee olifantboekies, Mayafudi (Afrikaans) en Mayafudi - 

memories of an elephant.  

 

 

 

 

Ons Sabiepark-lewe begin by die naweek van 15 en 16 November 1997. Wildevy 154 

was na die dood van die eienaar in die mark. Die Van Deventers het gaan kyk. Vier 

maande later het die nuwe base ingetrek en die plek herdoop van “Ukuthula” (Vrede van 

binne) tot “Tarlehoet” –  die naam van 'n Boesmantjie in 'n Elizabeth Vermeulenverhaal.   

In die Van Deventer-idioom kan Tarlehoet overgeset word in iets soos “Plek waar ons 

gelukkig is”.  

Dit sou ‘n reusetaak wees om deur die beskikbare vrag inligting en foto's te sif en 'n 

sinryke terugblik oor die tien jaar aan te durf. Ek volstaan met enkele flitse –  

onvermydelik onvolledig en onbevredigend.   

In enige ode aan Sabiepark moet die natuur vanselfsprekend voorop staan; die intieme 

kennismaking en belewenis op honderde wandeltogte op die gruispaadjies van hierdie 

Bosveld-Eden  –  ongewapen, buiten met kameras, 

verkykers, voël- of boomgidse en kieries. Ook die lang ure 

van volslae rustigheid op Tarlehoet se ruim kuierstoep 

onder die hoë grasdak. Meer Wildtuinritte as wat ek kan 

begin om te probeer bereken.  

Die Bosveld se rykdom aan diere, voëls en bome het ons 

oorrompel. Die aanvanklike stormenderhand-verowering 

het ‘n langtermyn-betowering geword.   

Nuwe bos-ervarings kom elke dag by. Terwyl hierdie 

geskryf is, was ek en my vrou,  Tokkie,  geamuseerde 

toeskouers van 'n kostelike kos-konfrontasie tussen 'n lekkerbek-koedoekoei en Witnek, 

ons jarelange "inwonende" duiker-rammetjie, toe ook al krom van ouderdom.    

'n Mooi troppie rooibokkies het net daarna in die helder oggendson nader as ooit tevore 

aan die voorstoep kom wei. Die vorige dag was 'n tienstuks kameelperde amper bo-op 

die stoep (en in die swembad)  –  ook die naaste aan ons huis tot op datum.   

In ons gasteboek is meer as 150 inskrywings deur ou en nuwe vriende. Wat 'n voorreg 

om saam met geesgenote langbeen om kampvure te kon sit onder sterre wat, in die 

woorde van wyle Pieter Pieterse, die skrywer, "elke nag nader aan die aarde lyk as wat 

jy kan onthou" (Uit: Boude en blaaie). Vriendskappe veredel in die ongejaagdheid van 'n 

bosvakansie –  kan iemand verskil?   

Wanneer Dawie Strydom van Outeniekwastrand sy mondfluitjie uithaal en God sy met u 

tot ons weer ontmoet in die flikkerende skaduwees van die laaste hardekool-vlammetjies 

eerbiediglik opklink, kry uurtjie om 'n vuurtjie 'n ewigheidsdimensie. In sulke oomblikke 

bly die gedagtes dwaal na name wat intussen ook op grafstene uitgekerf is: Alf Ries, 

Magriet Jonker, Frik Dreyer, Piet Möhr, Evert Smith, Tant Sina Roux, Cilia Roux, die jong 

Frederick Nel ... (Later ook: Wynand en Daleen Mouton en Barnie Human.)  

Herinneringe borrel op aan lentes, droogtes, 

donderstorms (skouspelagtig en intimiderend!) 

en vloede –  soos in Februarie 2000 toe die 

Sabierivier in 'n paar donker ure minagtend oor 

vorige vloedlyne gebars het. 'n Streep van 

Sabiepark se imposantste huise is amper 

dakhoogte onder modderwater begrawe. Die 

piekniekplek met sy wandelpad, manjifieke 

bome, grasperke, bankies en braaiplekke is 

deur die onstuitbare rivier ingesluk.  

Ons was kort na daardie rampspoedige dag daar, verbyster en terneergedruk. Maar ons 

kon dankbaar ook die herrysenis beleef – al is ons weergalose wandelpad al langs die 

rivier af Krugerhek se kant toe klaarblyklik permanent verlede tyd.  

Aan die tuisfront was memorabele okkasies soos die tweeling, Jacob en Thomas 

Claassens, se eerste twee alleenkuiers en hul entoesiastiese braaihulp elke aand –  

"brandhout vir oudag se herinneringe", soos my vriend Manie Steyn van Krugersdorp dit 

digterlik stel.  

Nog "brandhout" was die Groot Braai met die Melkbosspan wat in 'n konvooi uit die 

Kaap opgeruk het – met vure by die voor- en agterlapa's, yslike ysterpotte vol pap en 

sheba en tjops en wors vir Afrika. Ook  'n Volksblad-reünie van my eerste hoofredaksie 

in 1980.  

As die swembadjie maar kon praat, sou hy nogal wat kon verklap van hoe in die 

bakkende Laeveldse somers elke laataand 'n koele lafenissie opgesoek word!  

Met die Wildtuin op jou drumpel, skaars twee kilometer van Sabiepark se hek, is hoeveel 

kere vinnig ingezits agter leeus, 'n luiperd, olifante, buffels of renosters aan. Waar elders 

kan  'n vriend jou by jou huis bel met die nuus dat sewe leeus op die teerpad Skukuza 

toe lê; dan is jy minute later op die toneel om gedenkwaardige foto's te neem? Of om so 

vinnig oorkant die rivier te kom agter 'n trop olifante aan dat Sabieparkers by die 

piekniekplek hul oë nie kan glo nie? Die bewyse hang teen Tarlehoet se soewenier-

muur.  

Waar anders ter wêreld, inderdaad, kan jy, soos in Sabiepark, in die woorde van my 

vriend Cas Jacobs van Centurion "afgeneem word saam met alles wat jy sien"? Ook 

talle bewyse daarvan hang teen die mure of is sorgvuldig agter sellofaan in ons albums.  

Of dit nou die piepklein nagapies is wat elke aand die 

toeskouers boei met hul ratse "valskermspronge" 

agter die repies piesang aan wat spesiaal vir hulle 

voorberei word, 'n koedoekoei wat die voëls se pitjies 

kom gaps, 'n olifant wat onverwags langs die 

swembad opduik, 'n luiperd by jou voorstoep, vier 

hiënas wat in die watergat afkoel, of 'n vlakvark wat 

op die stoep jou werk kom inspekteer –  Sabiepark 

het  oorvloediglik gesorg vir onvervangbare foto's.  

Die koninklike bloukuifloeries (die voëls met die rooi vlerke, noem die tweeling hulle) 

beklee onder die gevleueldes 'n ereplek op die Van Deventers se lys van 

gunstelingbesoekers. Dis ewe hartverblydend as 'n berghaan sierlik oor jou dak draai of 

'n visarend, swewend oor jou werf, sy kenmerkende kenwysie van die bos bly roep en 

roep.  

Sal ons ooit die Sondagoggend vergeet toe 'n jagarend ‘n boskorhaan hier by ons in die 

lug pak? Ons was skoon oorhoeks toe die arme slagoffer met sy spikkel-vere en trotse 

lang nek spartelend voor ons voete neerstort.  

Van Bosbeldbome het ek niks geweet nie. Tien jaar later weet ek knoppiesdoring (een 

van ons erf se "nasionale bome", soos die maroela) is kameelperde se gunsteling 

ondanks die geniepsige dorings. Ek kan onderskei tussen al die combretums - van die 

rooiboswilg tot kierieklapper (wel, amper!). Ek kan die verskil tussen 'n reuserosyntjie, 

wit rosyntjie en vaal rosyntjie verduidelik. Die reuke van die aartappelbos en sekelbos is 

ou bekendes. Ek kan my verlustig aan die blomme van die goudgeel sambokpeul tot  die 

bloedrooi huilboerboon.  

Spanning en rusies was daar wel. Die geheimsinnige verdwyning van 12 kameelperde in 

‘n vorige era is tot wye ontsteltenis deur my oopgevlek. Daaroor het harde woorde geval 

en is verhoudinge erg versteur. Die stryd aan die begin van die nuwe millennium oor 'n 

heining of nie tussen Sabiepark en die Wildtuin was plek-plek bitter en onverkwiklik. 

Gelukkig het verstandigheid geseëvier –  al was dit ook maar net!  

Hopelik seëvier wyser insigte oor die gevare wat Sabiepark se te groot hiënabevolking –  

deur onnadenkende eienaars tot gevaarlike bedelaars gereduseer  -  uiteindelik ook nog.  

Periodieke strooptogte deur roofdiere oor die Wildtuin se grens het groot skade 

aangerig. ‘n Trop leeus het in 1999 vyf weke vertoef, en die slagting onder ons wild was 

iets geweldigs – onder meer 'n klein knopknie-kameelperdjie wat Tokkie pas afgeneem 

het met sy naelstring nog onder sy buik. In die bestek van jaar is vier sulke klein 

kameelperdjies daarmee heen: slagoffers van leeu, luiperd, hiëna en natuurlike siekte.  

Op ‘n keer is 'n dragtige koedoe deur 'n luiperd “uitgehaal”. Haar klein fetussie vind 'n 

tuiste in ‘n bottel formalien.  

Die gesukkel met halsstarrige vrieskaste en yskaste, met gas wat op die onbehoorlikste 

tye opraak, en met die kraakskoon hou van die primitiewe swembadjie sonder filter was 

alles 'n bron van grys hare vir die oningewyde stadsjapies. Maar algaande leert men, al 

is dit op die harde manier. Danksy 'n "invertertjie",  ‘n drarekenaar en my selfoon sit ek 

nou selfs al hoog en droog op die stoep en e-posse wissel!  

By al die plusse, sommer hoog op die lys, kom die kennismaking en meelewing in 

vreugde en verdriet met die klein NG gemeente Krugerpark en sy herderpaar, Carl en 

Sarah Louwrens; Sondae se gesellige kerkuitstappies cum wildritte met die "Bosbus" 

(die getroue blou kombi wat nou aan ene Dennis Mkhabela van Barberton behoort) was 

altyd seer aangenaam. Die stoffasie van Sjangaan-edelmanne soos Willem "Baardman" 

Shabangu en eerlike arbeiders soos die immer blymoedige Patson Ndlovu is iets om oor 

huis toe te skryf.     

In die tien jaar van 1998 tot 2008 oorheers twee name in die Van Deventers se 

versameling verslagboeke. In die gasteboek is dit dié van die Le Roux's van Randburg, 

Herman en Rina. In ons diverse dagboeke en foto-albums is dit die Loxodonta Africa of 

te wel die Afrika-olifant wat hier aan die soom van die Sabierivier oorvloedig voorkom.  

Herman en Rina het spesiaal weer gekom om op 15 Maart 2008 saam die tien goue jare 

te gedenk - toevallig ook op hul 10de besoek en boonop Tokkie se verjaardag. Saam 

was ons weer in Tarlehoet se swembadjie met dieselfde blou enemmel-koffiebekers en 

wynglasies, alles presies net soos dit 'n 

dekade gelede was – buiten vir die 

toename in grys hare en allerlei tekens van 

die tye aan die onderskeie lywe.  

Twee witrenosters het die verjaardagfees 

ingewy deur ewe onverwags uit die bosse 

te kom terwyl ons en die Le Roux's by die 

piekniekplek langs die Sabierivier aan ons 

Nuy-Brut teug. Ons kon ons vonkelwynglase neersit en na hartelus foto's neem.  

Sabiepark,  jou doring!   

Van hierdie wêreld se grootvoete het ons so goed leer ken dat hulle name gekry het. 

Stompstert is totaal sonder stert en die lewende bewys dat, soos Andries Brewis, vriend 

van Melkbosstrand, op 1 Augustus 2002 lakoniek in die gasteboek opgeteken het: 

"Olifante se sterte groei nie weer!"  Langtand se tande is inderdaad tamaai. Oor die 

reusedier het Jaco van Wyk, ons peetkind van Pretoria, hom op 12 Augustus 2007 in 

dieselfde boek bewonderend soos volg uitgelaat: "Wat 'n naweek - met 'n 

honderdponder-bul wat ons twee keer by die piekniekplek verras het."  

Die Sabierivier van die Krugerbrug se kant af by die piekniekplek verby tot waar die S4 

uit die S3-rivierpad wegvurk Doispanepad toe is inderdaad (volgens 'n vertaling van my 

vriend Willem Shabangu) “Ndzawu ya Tindlopfu” - die “Plek van die Olifante”. Dis die 

Sabie se olifante wat my geïnspireer het om my twee Mayafudi-boekies die lig te laat 

sien. Terugskouend, was geen Sabiepark-ervarings van die Van Deventers en hul 

mense in die laaste dekade so konstant opwindend, onvergeetlik en oorvertelbaar soos 

ons hope kennismakings met olifante nie – soms maar met bonsende harte!  

 2. ‘n Eie Stukkie hemel  

 
 
 
Gesoek: Suid-Afrika se lekkerste werkplek. As so ‘n ambisieuse soektog wel geloods 

sou word – hier is ‘n aanspraakmaker wat ander mededingers harde bene sou  laat kou.  

 

Dink net, jou “kantoor” 

is aan die Sabierivier 

met ‘n onbelemmerde 

180-grade-uitsig vir 

kilometers lank op die 

rivier en die Nasionale 

Krugerpark aan die 

oorkant. Die enigste 

dak oor jou kop, is die 

blare van ‘n norring 

gedugte Bosveldbome 

bedags; en snags die sterrehemel – met sterre so helder dat jy daaraan wil raak.  

Roetine is aan jou onbekend.  Van stadsgewoel en verkeerslawaai weet jy niks.   

 

‘n Verrassing op jou dagprogram is dalk ‘n leeuvangs vlak voor jou oë,  ‘n trop olifante 

wat met ‘n gedruis die water inplons of honderde buffels wat die riete skielik swart 

spikkel. Soms – as jy gelukkig is – kom soek ‘n luiperd sonnetjie, maak wildehonde ‘n 

vinnige draai of slenter ‘n jagluiperd nonchalant oor die klippe in die rivier.    

 

Om jou hang die amper tasbare rustigheid van die natuur soos ‘n beskermende 

kombers.  Wat jy heeldag hoor, is net die seekoeie wat luidrugtig snork; visarende wat 

melancholies roep; tien teen een ‘n paar bloukuifloeries wat in ‘n sierlike trosvy sit en 

kok-kok-kok. Dit klink te goed om waar te wees. Vir die die 35-jarige Solly Sibuyi van 

Mpumalanga is so ‘n idilliese werkplek egter werklikheid. Hy is die opsigter van 

Sabiepark se skilderagtige piekniekterrein.   

Die ruim piekniekplek met sy uitgestrekte grasperke is ‘n oase in die bos wat selfs in die 

middel van ‘n harde winter aanloklik is. Die weidse uitsig oor die rivier op die Wildtuin 

self sluit talryke drinkplekke en 

wildpaadjies in. Dit bied 

wildbesigtiging om van te 

droom – veral van die twee 

uitkykpunte op die houtdek 

wat met ‘n lang voetbrug 

bereik word.   

 

Vir Solly is elke dag ‘n fees en 

hy draai nie doekies om nie: 

hy is gek na sy plek (wat sommer ook sy blyplek is) en sy werk verruil hy vir niks op 

aarde nie – al daardie Sabiepark-eienaars wat heimlik daarvan droom om op vrywillige 

basis Solly se pligte te kom oorneem, kan dit dus maar op die maag skryf en met hul 

hemde doodvee, baie dankie!   

 

Die netjiese Solly, altyd vriendelik, glimlaggend en hulpvaardig, is ‘n boorling van die 

Huntington-trustgebied middelin bekende wildparke soos die Kruger, die Sabi-Sabi,  

Mala-Mala, Londolozi en Sabiepark. Hy het in 1995 by Sabiepark begin werk, aanvanklik 

as assistent van die kleurryke indoena Willem Shabangu, Sabiepark se gas-ekspert,   by 

die kiosk.  Tien jaar later is die sorg van die piekniekplek aan hom toevertrou.  

 

Die baas van die piekniekplek se taak sluit in om te sorg vir die sekuriteit – nie 

enigiemand kan sommer net instap nie – en algemene netheid. Hy sny byvoorbeeld die 

gras met ‘n trekkertjie. Boonop dien hy as onuitputlike bron van inligting vir die 

besoekers wat hoopvol met hul verkykers en kameras opdaag.  

 

Op die ontvangstoonbank lê ‘n informele “logboek” waarin Solly en andere interessante 

waarnemings aanteken. Om daardeur te blaai, is ‘n openbaring. Die volume en 

verskeidenheid wild wat van Sabiepark se kant waargeneem word,  kwalifiseer die 

piekniekplek sekerlik as een van die vrugbaarste uitkykplekke langs die ganse 

Sabierivier.  

Hoeveel keer Solly al die Vyf 

Grotes – leeu, luiperd, olifant, 

renoster en buffel - daar van 

sy domein af gesien het, weet 

hy nie. Hy het opgehou tel. ‘n 

Resident-leeutrop – drie 

kraagmanne, vier wyfies en 

drie welpies - sorg vir 

sporadiese jagtogte,  nie altyd 

ewe geslaagd nie. Olifante 

kom en gaan in troppe van tot 70 of een-een – daardie kolletjie van die Wildtuin trek 

hulle soos ‘n magneet. Hy sien ook gereeld die allerpragtigste Wildtuintonele soos 

kameelperde, koedoes, sebras,  blouwildebeeste, waterbokke, impalas en ander wild uit 

die bos te voorskyn kom om te kom drink. Veral in die winter as die bos droog is.  

 

Soms dring olifante die piekniekplek binne. Hulle klim ewe fyntjies oor die paaltjieheining 

en skokdraad of loop sommer 

goedsmoeds die versperrings 

plat. Dan is dit ‘n hele tedoe 

om hulle uit te kry.  Daar word 

op blikke geslaan, 

“ramshorings” ( baie soos 

sokker se irriterende 

vuvuzelas) geblaas en in die 

algemeen ‘n grote lawaai 

opgeskop. Gewoonlik werk dit 

– uiteindelik. Daarna is dit vir Solly Operasie Skoonmaak.  Olifantbolle en boomtakke lê 

besaai oor die hele terrein.  

 

Skugter bosbokkies is maar gedurig daar rond in die oewerbos en die snoep koedoes se 

opportunisme is iets om oor huis toe te skryf.  Selfs die koraalbome se bloedrooi blomme 

kan hulle nie weerstaan nie.  ‘n Koedoe met n bek vol koraalboomblomme is nogal n 

koddige gesig!     

 ‘n Wonderlike 

toneel wat Solly in 

Augustus 2008 

waargeneem het, 

was die 

gesamentlike oortog 

van sowat 300 

buffels en 20 olifante 

- grotes en kleintjies – oor die Sabierivier Sabiepark se kant toe.  Die tou buffels was 

eindeloos. Skielik kry die trop olifante aan die duskant van die rivier toe lewe, drafstap 

die water in, gooi aan die oorkant ‘n wye u-draai en kom in die spore van die buffels 

weer duskant toe.  In n stadium was dit net olifante en buffels en buffels en olifante – so 

naby aan die oostelike uitkykdek dat jy die diere kon hoor en ruik.  

 

Net enkele bevoorregte eienaars was daardie middag saam met Solly op die brug. Een, 

‘n Oostenryker, was oorstelp oor die grootsheid van wat hy aanskou. So iets het hy nooit 

tevore beleef nie. Vir Solly was daardie man se opgewondenheid rede tot groot vreugde. 

Hy geniet dit as “sy mense” onvergeetlike ervarings by die piekniekplek het. Hy ken die 

meeste van hulle nie net by die naam nie, maar ook die nommers van hul erwe. Die 

band wat hulle bind, is die natuur en die genot wat hulle daaruit put.  

 

Solly het al gesien hoe leeus buffels, koedoes, impalas – en ‘n skamele vlakvarkie – 

op die ooptes oorkant die rivier plattrek. Die laaste keer dat ‘n ou mank buffel die 

slagoffer was, het die leeus vir ‘n oomblik hul konsentrasie verslap. Toe kom ‘n yslike 

krokodil haastig aangewaggel om hulle van hul vleis te probeer beroof. Die uiteinde was 

‘n groot geveg. Vir Solly was dit ook een van sy groot oomblikke, en dit helderoordag.   

 

Solly skud maar net sy kop oor die mense wat in die wildparke so ry en ry – en selfs 

nagritte onderneem –  om wild te soek.  Die wild wat hy sien, kom dan oop en bloot na 

hom toe. Boonop sien hy nie net vinnige flertsies nie.  Soms kuier diere die hele dag. 

Dan kan hy rustig hul gewoontes waarneem. Leeus se jag-strategie en logistiek is 

byvoorbeeld al so aan hom bekend dat hy amper self, soos n militêre offisier, vir hulle 

bevele kan skreeu.  



 13 

 

Ook oor watervoëls het hy al uitgebreide kennis opgedoen,  want dié is volop – van die 

groot reusereier en saalbekooievaar tot die klein visvangertjies en die nog kleiner bont 

kwikstertjie. Solly moet gereeld help om skaars soorte soos die watertrapper, 

waterdikkop en die bont kiewiet te identifiseer. As hy vasbrand, raadpleeg hy sy boeke 

wat hy byderhand hou. So leer hy self ook amper elke dag iets nuuts.  

 

Die kennis wat hy van wild en die voël-rykdom opgedoen het – ook van dieregeluide en 

voëlgesang -  is vir hom een van die besonderse bonusse  van die werk waarmee hy 

geseënd is.  Vir Sabiepark se eienaars is Solly se kennis egter maar een van die 

pluspunte wat hy bied. ‘n Ander is sy skerp oog.     Stop die bobaas-verspieder ‘n 

verkyker in die hand en hy kyk vir jou vinnig, vinnig ‘n leeu uit die bos uit.  Dan moet hy 

maar oor en oor geduldig beduie vir laatkommers wat sukkel om self die dier te sien. 

 

Nog ‘n bonus, sê Solly, is dat dit alles hom niks kos nie. Geen duur safari’s vir hom nie.  

Hy was nog nooit eens op ‘n wild-rit nie en het op sy kerfstok al veel meer onvergeetlike 

wildervarings as baie bosveterane wat weer en weer kom en derduisende bestee om die 

skat van Afrika se wildrykdom vir hulle te laat ontsluit.    

  

Hy is nie net lief vir sy werk en vir Sabiepark nie; hy is ook baie trots daarop, sê Solly ten 

slotte.  Al verdien hy nie ‘n sak vol geld nie, meet hy sy rykdom in ander terme. Dit laat 

hom baie spesiaal en bevoorreg voel om gedurig dinge te sien en beleef waarvan baie 

ander mense geen kennis of ervaring het nie.  Dit is wat elke minuut van elke dag in sy 

persoonlike stukkie hemel op aarde vir hom opnuut en dubbel en dwars die moeite werd 

maak.  

     

 

3. Die beste ding  

 

Tokkie van Deventer is die hart en siel van Tarlehoet.  

Sy was dit van dag een af.  Sy is dit steeds.  Om ‘n 

huis in die ongerepte bos in stand te hou, is geen grap 

nie. Dis klipharde rugbreek-werk en verg buitengewone 

bestuursvernuf. Tokkie skrik nie vir werk nie. Sy is die uithaler-nutsman wat alles kan 

regdokter terwyl haar man met ditjies en datjies poer-poer. Sy’s boonop een van die 

bekwaamste bestuurders wat ek ken: ‘n raakvatter met ‘n skerp oog, gesonde oordeel 

en rotsvaste respek vir orde en metodiek. 

 

Sy is ‘n virtuoos met haar self-geprakseerde “bos-kreepy-krauley”. Ek wonder hoeveel 

duisend blaartjies (en hoeveel liters onsuiwer swembadwater) sy al deur daardie stuk 

tuinslang, vasgewoel aan ‘n langerige stok, opgesuig het. Sy weet alles van verwe en 

vernisse.  

 

As die verf te lig is, kleur sy dit sommer met kitskoffie tot die perfekte skakering.  As ‘n 

kraan se wasser die gees gee, tower sy lag-lag ‘n plaasvervanger uit ‘n velskoen se 

riempieveter.  

 

Sy bestuur die septiese tenk (‘n sensitiewe affêre) met ‘n ysterhand; hou die slotte ge-

olie sodat roes dit nie verteer nie; verdryf die goggas met haar “Doom Foggers” aan ‘n 

besemstok (om hoog by te kom); hou – soos ‘n wyse “maagd” – die lanterns vol 

lampolie, voer ‘n ewige stryd teen die miere met passie en geduld, munt uit as 

slangjagter en is ‘n bobbejaanverskrikker sonder weerga (wat ‘n onaardse lawaai met ‘n 

braaipan of kastrol kan voortbring).  

 

Tussenin bederf sy haar nagapies (stapels gekerfde piesang) en Witnek, die bejaarde 

resident-duikertjie, (hande vol mieliepitjies) met ‘n hart vol moederliefde.  

Tokkie skrik nie vir koue pampoen nie. ‘n Keer was die knap “slangjagter” egter 

wasbleek en yskoud toe ‘n slangetjie op haar pad swembadjie toe uit die skuifdeur se 

boonste glybaan op haar kaal skouer beland. Sy het hom geklap dat hy doer trek.    

Die keer dat ek haar regtig doodbenoud hoor uitroep het, was in ons wintervakansie van 

2008. Die rede was ‘n enorme swart mamba, langer as syself, wat onder die 

sementpaadjie by die swembadtrappies ‘n wegkruiplekkie gevind het.  Toe sy met haar 

harde sool amper op hom trap, peul hy as’ t ware onder haar voete uit en seil kronkelend 

weg in die katjiepiering se rigting. Ek was betyds om sy laaste maneuvers waar te neem.  

Tokkie se lugtigheidsvlak was sedert daardie amperse konfrontasie heelwat hoër as 

gewoonlik.  Toe ‘n geitjie die volgende dag uit die dak tuimel tot op ons bed het sy hoog 

gespring! 

Alle grappies op ‘n stokkie en terug by Tokkie. Sonder haar sou Sabiepark vir ons ander 

nie só lekker gewees het nie. Trouens, sonder Tokkie sou dit niks lekker gewees het nie. 

Sy is die beste ding wat met Tarlehoet kon gebeur het. Punt.  

 

 
4. Hiënas moenie in die water mors nie…  

 

Hiënas moenie in die water mors nie die ander diere wil dit drink. Aan hierdie vermaning 

het vier van hierdie onwelriekende skuinslyf-gediertes hulle min gesteur toe hulle op die 

gruwelike nagtelike uur van 02:00  gelyktydig in die watergat plons.  

So luidrugtig was die middernagpartytjie hier neffens ons Sabieparkse slaapkamer dat 

ek en Tokkie soos op militêre bevel uit die bed gevlieg het.  

Het die vier gedrink? Het hulle 

gebad? Was hulle dalk op 'n 

herwinnings-missie?  As dit ‘n 

drinkery was, het hulle in die 

woorde van my vriend Manie 

Steyn "slordig gedrink", soos 

tsotsi’s. Aan hul energieke 

snoet-onder-die-water 

gevroetel het dit meer gelyk of 

hulle kos kom uitduik.   

Hiënas bêre hoeka aas onder 

water om dit "vars" te hou, en met Sabiepark juis daardie tyd propvol vir die Paasnaweek 

was oorskietvleisies vir rondloper-hiënas seker nie 'n skaars artikel nie. Party mense het 

eenvoudig nie ore nie!  

Pogings om hul waterkaskenades op film vas te lê, het 'n sekere ongerustheid onder die 

viertal veroorsaak. Hulle is een-een die bosse in. Maar presies 'n halfuur later het 

hoofstuk twee van die "nag van die hiënas" aangebreek. Drie het teruggekeer om hul 

werk af te handel. Die vierde het op 'n afstand staan en hoonlag.  

Een was in 'n stadium half teen die trappies by die slaapkamer op –  ongemaklik naby 

aan die fotograaf op die swembad se kant.  

Vir die krag van ‘n hiëna se kake het ek immers die grootste ontsag – ek het al gesien 

wat hy daarmee kan vermag.  Ons bobbejaan-werende asblik, stewig geänker en met  'n 

deksel wat nogal vat verg as jy hom wil roer, is die bewysstuk.  

Een oggend sesuur klink 'n gestamp op. Toe ons opstaan, lê die asblik doer – die inhoud 

versprei in die veld. Op die toneel van die misdryf is dit net hiënapote. Vastrap- en 

glymerke wys watter inspanning en brute geweld dit geverg het om eers die blikdeksel te 

lig en toe die rubberdrom met sy tande uit te pluk.  

(My vrou, Tokkie, terg hy was agter my kruisbande aan wat weens 'n onklaar knippie 

tussen die weggooigoed beland het. Dus, liewe vriende, as iemand iewers 'n hiëna met 

'n donkerblou paar bretels (Hollands vir kruisbande) met 'n Paisleypatroon sien 

hinkepink - dis hy daardie!)  

Boender alle hienas uit Sabiepark, het 'n jong man kort tevore op die algemene 

jaarvergadering van Sabiepark-eienaars ergerlik betoog na iets soos R18 000 se hiëna-

skade aan sy motor. Ek het vir sy mosie gestem, nie soseer oor eie skade nie (kussing 

hier, sandaal daar, tuinslang wat tot stukkies worslengtes gereduseer is),  maar weens 

die gevaar vir kinders.  

Deur die jare het ek al hier, daar en oweral hiënastories gehoor, beleef en ook 

aangeteken wat 'n mens se armhare laat orent staan – soos Fickie Visagie-hulle se 

kleinkind wat vroegoggend by die deur uitgewaggel het na die "hondjie" op hul 

voorstoep.  

Op ons voorstoep het ‘n kalant een nag sy blaas geledig,  ‘n Tweede het net voor 07: 00 

by die voorstoep aangestap gekom – die vroegste nog. Helderoordag-besoeke om 

11:00, 13:05 en 41:20 is o.m. al aangeteken. 'n Mens ys oor die scenario as 'n klein 

kindjie op daardie onverwagte tyd van die dag in die pad van so 'n honger aasdier moet 

kom. 

“Insidente” sluit in 'n vreemde brekfis op die agterstoep waar vier in 'n uitgespreide sirkel 

die uwe se Weetbix-sessie kop op die pote lê en bespied het soos waghonde. Dit was 

gelukkig nadat ons ons lapa afgesper het. Een laatmiddag het ek ‘n foto geneem van 'n 

nuuskierige ou wat aan die rooster kom ruik om te bepaal wat op die spyskaart is. Dit 

was voor die lapa afgesper is! ‘n Swartlandse boer, Thys Slabber, moes al ‘n oorlas met 

‘n graaf van die stoep weer terwyl Melkbosvriende aan hul wors en tjops en potte vol 

pap en sheba gesmul het.  

Dan praat ons nie van die bedreiging vir ons kleinwild nie. Honger hiënas verskeur 'n 

bosbokram soos niks. Sabieparkvriende wat so 'n aanval beleef het, gru nou nog oor die 

doodskrete van die arme bok terwyl hy deur ses aanvallers verskeur word 

Genoeg.  Dat die hiënas 'n gevaar inhou, is 'n feit soos 'n (see-)koei. Maar die 

meerderheid hou koppig val: “Los ons hiënas uit!” . ‘n Mens moet die feit aanvaar dat die 

meerderheid gepraat het. Dis die demokrasie.  Dus moet ek maar my bek hou en met 

die hiëna-bedreiging saamleef. Al raad is om die kleinkinders geen oomblik buite sig te 

laat nie.  

Maar ek het darem 'n woordjie op die hart.  Een van die argumente ten gunste van die 

hiënas so saam met en tussen ons is mos dat dit ook hul bos is. Goed en wel. Maar is 

dit dan nie ook leeus en olifante se bos nie –  en hulle word buite gehou? Is dit nie ook 

buffels se bos nie? Buffels was jare lank deel van Sabiepark se dierebevolking. Toe 

maak een 'n indoena dood en karnuffel 'n eienaar so dat 'n helikopter hom moes kom 

oppik hospitaal toe. Daarna is die spesie buffel vinnig tot "ongewenste immigrant" ge-

herklassifiseer.  

Ek wonder stilletjies: wil ons met Sabiepark se hienas dieselfde pad l 

5.  Luiperd op die stoep   

 

‘n Sabieparkse luiperd met ‘n goeie predikant se gewoonte – hy kom enige tyd met 

huisbesoek! –  het onaangekondig by die Van Deventers opgedaag . Dit was ’n hele 

avontuur. Die ou grote is skuur-skuur teenaan ons swembad en die voorste lapa’tjie 

verby en Tokkie staan kaalhande, sonder kamera. .  

Kort tevore is “Ds. Luiperd” op Fickie en 

André Visagie se stoep afgeneem.    Hy 

sit op die foto soos ‘n standbeeld.  Maar 

lig daardie luiperd op die foto se stert en 

kielie hom saggies met 'n takkie 

gwarriebos of huilboom. Jy sal vinnig 

agterkom dat hy nie uit 'n soliede stuk 

rooiboswilg gekerf is deur die een of 

ander soeweniersmous op die pad 

tussen Hazyview en die Krugerhek van 

die Wildtuin nie.  

Nee, daardie kalant is die Ware Jakob. Vlees, bloed, kolle, naels. als. Vra vir Tokkie.  Sy 

was stoksielalleeen toe hy opdaag.  Die huisbaas was in die TV-kamer aan’t werskaf 

met sy rekenaar – vrot tydsberekening! 

’n Uitasem T. bel toe op die selfoon om te rapporteer: die luiperd is by die swembad!  

Die woorde “luiperd” en “swembad”, laat my, onnosel, my Canon gryp en uit die TV-

kamer storm groot swembad toe.  ’n Swartman skep egter rustig blare uit die water. Toe 

besef ek eers my vrou  is by die huis, nie by die waskamer waar ek vermoed het nie, en 

dis ons eie-eie swembadjie waarvan sy praat.  

Sy het later vertel: ”Ek het uit die badkamer gekom en, soos altyd, by die 

slaapkamerdeur uitgekyk wat by die voëlbad aangaan. Toe merk ek die kolle teen die 

swembadmuur op. Ek knip-knip my oë en sien dat die kolle beweeg. Dis die luiperd! 

Stadig drentel hy om die swembad en gaan rus-rus langs die paaltjieheining af. Hy gaan 

staan selfs ’n keer of wat doodstil.  

“Met ’n verstand wat op daardie oomblik gevries het, tas ek na ’n kamera. My digitale 

outjie is egter in die Honda en die Pentaxie aan die haak teen die sitkamermuur het nie 

’n film in nie –  so het ek geglo.  

“Die luiperd staan steeds teen die heining, perfek vir ’n trefferfoto. Toe begin hy stadig 

aanstap. Op die motorpad kom hy weer tot stilstand. Skielik kry sy stert ’n nuwe swaai. 

Die sebras agter die huis is nou in sy visier. Voetjie-vir-voetjie (letterlik) sluip hy nader.  

“Ek hardloop in sirkels in die huis. Steeds sonder kamera. En my hart gaan uit na die 

klein sebra’tjie saam met die grotes.  

“Die sebras besef eensklaps die gevaar en hardloop gillend (hulle het vergeet om te 

balk!) in alle rigtings. Die luiperd draai druipstert om. Ek sien toe hy wegstap deur die 

grasse die kolle en sy stert wat krul.  

“Dat ek nie ’n foto het om te wys nie, maak my baie skaam. Ek het nie koelkop gebly en 

gekontroleer of die kamera ‘n film in het nie. Ek dink dis hoe die bokkies ook kop verloor 

as hulle die luiperd sien.”  

Intussen bel ek (HvD) met bewende vingers terug om haar te herinner aan die Pentax 

(met n splinternuwe film in!), maar iewers in die eter bots ons oproepe wat heen en weer 

vlieg. Toe ek eindelik deurkom – of sy –  was ta klaar weg. Dit was die tweede keer in 

agt jaar dat sy tuis ’n luiperd-avontuur beleef terwyl die uwe met die rekenaar elders 

doenig was. Ek kan myself skop. Dalk moet ek ’n ander stokperdjie begin beöefen! . 

Net twee dae later kom meneer toe inderdaad by die groot swembad aangestap op 

inspeksie. Hy spring oor die muur en soek onderdak in die vroue-kleedkamer. 

Ongelukkig vir hom het sy kolle hom verklap. Toe die pragdier oor die muur gly, sien ’n 

seun in die swembad hom raak en maak alarm.   

Dardie avontuur het vir onse luiperd maar treurig geëindig. Hy is die volgende dag deur 

die parkbestuur met ’n rooibok-karkas in ’n lokval gelei en met ’n gifpyl verdoof om na 

Skukuza gedeporteer te word.   

‘n Mens voel jammer vir die trotse dier, en jy’s half trots op hom dat hy tot die einde nie 

sommer wou besgee nie. Die boompie waaraan die rooibak-karkas vasgeketting was, 

het hy met een pluk van sy magtige kop laat knak. Hy het die bokkie met ketting en al ’n 

goeie ses treë ver gesleep voordat die slaap hom oorval het.  

Maar met vakansiegangers wat Sabiepark instroom, is ’n luiperd wat dan op hierdie 

stoep opduik, dan op daardie, en op die koop toe nog helder oordag by 

saamdromplekke soos die swembad opdaag, eenvoudig ’n opwinding met te veel 

risiko’s. Hy kon nie hier gebly het nie. Wederom, kollevriend!  

 

6. Witnek, die duiker 

 

 

Witnek, die duikertjie, het skielik in ons lewens gekom. Eendag, so ses jaar gelede, het 

hy  net van nêrens by die voëls se drinkbak onder die saffraanboom opgedaag. Ons kon 

aanvoel dat hy die vrede nie vertrou nie. Hy het ongerus rondgeloer. Sy kloutjies het 

gespanne getrap-trap. Die 

sametrekkings op sy blad was ‘n 

teken van senuwees wat tot die 

uiterste gespan is.       

 

Die bokkie het ons twee keer laat 

kyk. Aan sy nek was die begin van 

‘n wit V in sy bruinerige vel.  Elders 

aan sy lyf was verskeie wit spikkels. 

Witnek was anders as enige duiker wat ek al gesien het.   Ek het suutjies my kamera 

gaan haal en op die buitengewone bokkie korrel gevat.  Toe hy rustig raak en sy kop by 

die aanloklike skoon water in die voëlbad laat sak, het ek my eerste foto van Witnek 

geneem.  

 

Min het ek en my vrou, Tokkie, geweet dat dit die begin is van ‘n lang, hegte mens-

bokkie-verhouding, en dat ek oor jare nog by ons boshuis in Sabiepark foto’s van “ons 

duikertjie” sou neem. Altyd presies op dieselfde plek. Al verskil: die wit V het net al hoe 

prominenter geword. Die bokkie het in ‘n regte gryse oupatjie verander. Deesdae is sy 

hele nek spier-spierwit. Ook op sy bors, pens en blaaie slaan die wit sterk deur.   

 

In Sabiepark spog amper elk huis met ‘n “eie” duikertjie. Elkeen word met deernis bejeën 

en met mieliepitjies bederf -- al deel sy baas hom waarskynlik met vele ander.  “Jou” 

duikertjie laat ook nie op hom wag nie. Hoe die outjie dit weet, is ‘n raaisel tensy hy 

maande lank elke dag kom loer. Maar jy het skaars grond gevat vir jou vakansie of hy 

kom dagsê.   

 

Witnek is dalk die getrouste van almal. Hy is gou so hondmak dat hy nie eens meer 

terugtree as Tokkie vir hom pitjies bring nie. Raak selfs ongeduldig.  Hy trippel rond asof 

hy wil sê: “Toe roer jou litte, vroumens.”  Tot onlangs was Witnek gereeld op sy pos.  

Toe begin hy om ons soms ‘n dag te laat wag, of selfs ‘n paar dae. Elke keer as die 

“verlore seun” opdaag, word hy nie verwyt nie; hy word om die hals geval. Hy word 

daarna nog meer bederf.     

 

 Aangetrokkenheid tot hierdie alleenloper-bokkies kom algemeen by Sabieparkers voor.  

By die duikertjies tref jy weer prysenswaardige lojaliteit aan –  en mettertyd ‘n kinderlike 

vertroue wat harte week maak. In 

Sabiepark-folklore is pragtige 

stories oor mense en “hul” bokkies. 

Een ridder het ‘n luislang se bek 

met ‘n stok oopgebeur om ‘n 

duikerlammertjie te ontset. ‘n 

Tweede het met ‘n sambok 

afgestorm op ‘n luislang wat “sy” 

dragtige duikerooitjie bedreig het.  

 

‘n Periodieke stryd op eie bodem is Witnek versus die tarentale, met Tokkie sonder 

voorbehoud in eersgenoemde se hoek. Op die een of die ander manier kry die 

gevleueldes snuf in die neus telkens as my vrou pitjies uitsit. Dan kom dit van nêrens 

aangedraf in 'n lang swart tou – kompleet soos 'n kerkraad van weleer wat sedig ge-

manel uit die konsistorie stap.    

“Toe, kom eet nou,” por Tokkie dan vir Witnek aan as hy huiwerig op die bedreiging 

reageer. “Sjoe, sjoe,” verdryf sy die tarentale. “Nee, gee pad nou. Julle het jul beurt 

gehad.”  Voordat Tokkie of die duikertjie hul oë kan uitvee, is die pitjies gedaan.  

 

Tarentaal se kind is nie onder 'n kalkoen uitgebroei nie. Die suspisie dat uit dieselfde 

hand nog 'n sarsie pitjies vir die regmatige begunstigde kan kom, hou hulle by die 

voëlbad vasgenael.  As Tokkie roer, is dit of 'n trilling van afwagting deur hulle gaan.  

Daar word skril gebabbel.   

 

Later kom Witnek op sy gewone ronde. Ontnugtering wag -- geen pitjies nie.  Hy reageer 

seergemaak. Kyk verontwaardig rond en staar stip na die voorstoep. Dit is 'n 

beskuldigende blik.  Tokkie verduidelik: "Ek kan niks doen nie, liefling. Jy moet hulle self  

jaag."  Witnek bly staar.  

 

Alle sisteme is nou op waaksaamheid ingestel. Die oomblik as die tarentale, moeg 

gewag, na 'n ander bestemming vertrek, vat my vrou die gaping. Sy is haastig die 

trappies af, ‘n bak nuwe pitjies in die hand. 'n Rapsie ekstra word gestrooi uit 

boetedoening! Dan word Witnek met kloekgeluide aangemoedig om vinnig te kom eet. 

As hy daarin slaag om die tarentale te troef, is dit soos ‘n Olimpiese triomf.  Hy word 

soos ‘n kampioen toegejuig.  

 

Soms kom soek hy pitjies voor opstaantyd. Sommer so in haar slaapkabaai gaan haal 

Tokkie pligsgetrou pitjies in die buitekamer. Een aand kon ek geruime tyd nie naby my 

vuurtjie kom nie, omdat ek Witnek nie wou steur nie. Dié het rustig langs die lapa gewei. 

Toe hy padgee, was ‘n reddingsaksie nodig om die vuur weer op dreef te kry.     

. 

Ons weet van minstens twee babas wat vir Witnek en sy ooitjie gebore is. Met die 

tweede bevalling is ons seun, Johan, en sy vrou, Mariza, in Sabiepark. Een oggend sien 

hulle op die motorpad ‘n lang sleepspoor. Hulle bespiegel dat dit ‘n luislang kon wees.  

Hulle is  nie verkeerd nie. 

 

Die storie ontvou later dat die slang besig was om die babaduikertjie in te sluk. Toe val ‘n 

luiperd hom aan. Krisis! Al wat die slang kon doen, was om sy prooi uit te spoeg ten 

einde te ontsnap of terug te veg. Maar dit was te laat. In ‘n japtrap was hy ‘n luiperdmaal.  

Op 3 Januarie 2002, my verjaardag, kom ‘n duiker-ooitjie in die skemer doelgerig nader. 

Sy vorder tot so vier meter van waar ons versteend sit.  Sy kyk Tokkie stip in die oë.  So 

staan sy minute lank terwyl haar gesig- en lyfspiere van spanning tril.  Toe draai sy om 

en stap stadig weg. Jy sal Tokkie nie oortuig dat dit nie die mammie was wat ons kom 

inlig het oor haar verlies nie.  

 

Kort daarna roep Tokkie my een oggend. Witnek draf snuif-snuif soos ‘n bloedhond op ‘n 

spoor rond. Kruis en dwars oor die werf. Toe op met die motorpad. By die voëlbad is  sy 

pitjies presies nog soos T. dit vir hom gelaat het.  

 

Oor die rede vir sy eienaardige gedrag kan ons slegs bespiegel. Tokkie opper die teorie 

dat hy dalk ontsteld is oor ‘n groot verlies. Miskien is sy ooitjie deur die luiperd gevang? 

Ek wonder of hy nie op ‘n strafekspedisie is nie. ‘n Paar dae tevore was ‘n vreemde 

duiker-rammetjie juis op die werf. Die ongenooide gas het ewe astrant sy gesig teen van 

ons bome gevryf asof hy dit wou merk.  

 

Later hoor ons dis waarskynlik die liefde wat Witnek so beet het. ‘n Dringende 

aangetrokkenheid tot ‘n ooitjie lei dikwels tot ‘n afgetrokkenheid oor kos! Dan had Witnek 

die skoot hoog deur, want sy pitjies is gewoonlik vir hom ‘n belangrike prioriteit. 

 

As ons na ‘n vakansie toesluit, is dit met ‘n enorme skuldgevoel. Dink net watter 

ontnugtering wag nie op Witnek nie. Ons probeer ongesiens wegglip. Een oggend spring 

Wtnek ons voor. Toe ons wil  ry, staan hy roerloos by die voëlbad.  Tokkie se oë ontmoet 

syne en sy kan die verwyt daarin nie verduur nie. “Gee hier die padkos,” kom haar 

opdrag.  Daar kry Witnek toe ruimskoots van my eierbroodjies!   

 

Met ‘n onlangse bosvakansie verdwyn Witnek drie weke lank in die niet. Uiteindelik moet 

ons teësinnig aanvaar: Witnek is nie meer met ons nie.  Tokkie se hartseer is intens. Vir 

haar is die verlies soos dié van ‘n geliefde troeteldier. Sy kon Witnek “in die oë kyk en 

met hom kommunikeer”. Sy beskuldig die hiëna wat kort-kort kom snuffel.  

 

Die eerste aand van die volgende besoek hoor ek ‘n uitroep van die voorstoep af.  Ek los 

my vuur en draf nader. Haar stemtoon kan óf blydskap óf ontsteltenis verraai.  Toe ek 

die duikertjie gewaar, weet ek: dis nie ontsteltenis nie.  Die twee maak oogkontak en die 

herkenning is onmiddellik. Die gryse duiker gaan wag op die gewone plek. Tokkie 

verseker hom innig: “ Hier sal nou elke dag vir jou pitjies wees.”  Hy knik sy kop asof hy 

verstaan.  

 

Drie aande is hy op sy pos. Klokslag 18:15. Soos van ouds. Die vierde aand skuil ‘n  

jonger rammetjie in die bosse.  Dié loop Witnek verwoed storm, en laasgenoemde moet 

hardloop, spring en swenk vir ‘n vale. Die indringer raak al hoe vrypostiger. Witnek raak 

al hoe huiweriger. Hy wissel sy besoektye af. Hy loop nie meer so selfversekerd nie, 

maar koes-koes. Hy eet omkyk-omkyk.   

 

Toe ons uit Sabiepark wegry, kom Witnek nie groet nie. In ons binneste is ‘n swarigheid. 

Die knaende vraag is of die Witnek-era nie dalk vir altyd verby is nie…  

 

 

7. Huis(-ie) van Pyn 
 
 
 

Kyk, as ek dan vasgekeer móét raak, sou ek graag wou kies waar dit moet gebeur. My 

voorkeur-plek sou wees een van daardie ornate glaskaste wat veral by duur hotels in 

eksotiese vakansie-omgewings as buite-hysbakke dien –  verkieslik ‘n model met 'n 

panoramiese uitsig oor 'n eindelose diepblou oseaan waarop die wit branders ry op 

ry aangerol kom.  

 

'n Bonus sou wees om die inkerkering  te beleef in geselskap van aanvallige nooientjies 

in vrolike strandddrag wat in die benarde omstandighede vir troos en bemoediging van 

‘n vaderlike gryskop-omie afhanklik is. 

 

Maar ‘n mens het nie altyd die weelde van 'n vrye keuse nie. Meesal bepaal allerlei 

eksterne faktore watter lot jou waar en wanneer gaan tref.  Pleks van so  ‘n weelderige 

hysbak met verfrissende geselskap kan jy byvoorbeeld bestem wees vir eensame 

opsluiting in ‘n toilet.   

 



 25 

Wel, as dit dan moet, dan moet dit. Jy kry egter ook toilette en toilette.  ‘n Laaste wens 

vir begenadiging in hierdie scenario sou dan wees om my straf uit te dien in een van 

daardie vyfstermodelle met strelende Mozart-musiek teen net die regte desibels, vars 

bergies ys in die krippe, allerlei handdoekies, snesies en pommades oral en 'n tros 

knoppies en pedale wat verskillende funksies in werking stel.  

 

'n Rustige omgewing wat ontspanning en meditasie bevorder.  

Die toilet by die TV-kamer van Sabiepark bevind hom nie in daardie uitgelese geselskap 

nie. Dis dienlik en skoon, maar baie basies, met ruimte ekonomies benut. Dit tref toe so 

dat hierdie arme drommel hom skielik in daardie ruimte in 'n ondeurdringbare tronksel 

bevind. Die deurknoppie tol al in die rondte en redding skyn ver vandaan te wees. 

Rede tot ekstra ongemak is dat die senutergende insident hom afspeel terwyl die 

Springbokke en die All Blacks in 'n titaniese stryd gewikkel is in 'n maak-of-breek-toets 

op Carisbrook, die sogenaamde "House of Pain" in Dunedin waar die draers van die 

silwervaring as' t ware onoorwinlik is, maar waar later die dag 'n roemryke Springbok-

sege aangeteken sou word.  

Maar ek loop die storie vooruit. 

Toe  die omvang van my penarie insink, uiter ek 'n hoopvolle dog benoude joe-hoe. 

Aanvanklik lok dit geen reaksie uit nie. Ek joe-hoe harder. Later joe-hoe 'n bekende stem 

terug – dié van ‘n vriend wat met dieselfde doel voor oë dieselfde bestemming opgesoek 

het, maar wys genoeg was om die naasliggende deurlose gerief te benut.   

My vriend is eers besorg, daarna geamuseerd. Ek bemerk egter gou die onmiskenbare 

klank van ongeduld toe hy besef my redding is nou in sy hande.   Die tweede helfte moet 

begin en die vriend wil gaan rugby kyk! 

'n Ruk lank sak ‘n onheilspellende stilte toe. Ek spook met die deurknoppie, maar dit bly 

kapoet. Uiteindelik hoor ek stemme. Dit is die voorposte van 'n haastig saamgeflanste 

reddingspan, gewapen met 'n verskeidenheid skroewedraaiers.  

Die skroewedraaiers kom nie die mas op nie, en met stygende ergernis raai ek aan dat 

'n byl gaan haal word om die obsternate deur oop te kap. Daardie raad word ferm van 

die hand gewys.  

Bring dan 'n leer, gebied ek. My plan van aksie is dat ek met die leer tot bo-op die 

skermmuur klouter. Dan hys ek eenvoudig die leer op en laat sak dit aan die ander kant 

vir die tog af ondertoe. Maklik!  

Toe die leer egter veilig by my is, heroorweeg ek die proposisie. Die besef dring deur dat 

so 'n akrobatiese poging dalk vyf jaar gelede 'n opsie sonder risiko’s vir ernstige 

besering sou gewees het, beslis nie nou meer nie.  

Ek opper weer dringend die "breek-die-deur-oop"-moontlikheid. Gerrie van Niekerk, 

bestuurder van Sabiepark, is teen die tyd persoonlik op die toneel. Hy maan tot kalmte. 

Sy plan, verduidelik hy, is om die skarniere se pennetjies uit te kap. Daarvoor is 'n hamer 

en 'n lang spyker nodig.  

Ek word verseker die telling op Carisbrook is nog presies wat dit was toe ek daar uit is, 

en twee helpers word afgevaardig om die nodige te gaan haal. Intussen stap die horlosie 

egter aan ... ook in Dunedin.   

Dit voel soos ure voordat hulp in die vorm van die arbeider Klein Alfred se vriendelike 

gesig oor die muur verskyn. My Samaritaan klim binne toe (soos ek wou uitklim) en 

begin kap, kap, kap –  eers die onderste, toe die boonste skarnier.  Kap vinniger, por ek 

die heeltyd.  

Klein Alfred laat hom nie aanjaag nie.  In sy eie tempo behaal hy egter sukses. Die deur 

word uit sy skarniere gelig … 

Toe ek die TV-kamer instap, het die nuus al wyd versprei wat die rede vir my vertraagde 

verskyning is.  Simpatieke applous klink op.  Vyf en twintig minute bly oor, sê die 

kommentator Hugh Bladen op daardie oomblik. Gelukkig is ek dus betyds vir Ricky 

Januarie se onvergeetlike droomdrie wat ‘n soete sege uit die kake van nog ‘n nederlaag 

pluk. .  

Dit brul in daardie TV-kamer dat die leeus dit seker tot oorkant die rivier in die 

Krugerwildtuin kan hoor. Ook ek staan regop en swaai triomfantlik my arms.  Met al die 

gejuig en so bedaar my ergernis en verleentheid vinnig. Al wat oorbly, is die voorneme 

om nooit weer in rustyd van 'n kritieke rugbywedstryd 'n toiletdeur te sluit nie! 

 

8.  Plek van Olifante   

 

Aan die een kant van die skokdraad ons, net aan die ander kant –  drie, vier meter ver –  

'n olifantbul met tamaaie Mafunyane-agtige tande –   so naby dat jy die slaap in sy oë 

kan sien; amper ook sy 

mangels wanneer hy die 

vars afgestroopte blare in sy 

oop mond prop. Jaco van 

Wyk van Pretoria het foto's 

geneem wat hiervan die 

onweerlegbare getuienis 

lewer. Hierby is een – kyk 

net daardie tande. 

Ja, nader aan 'n Grootvoet 

was die Van Deventers en/of hul gaste in Sabiepark nog nie as op Vrydagaand 10 

Augustus 2007 in onse piekniekplek nie –  ons en die Van Wyks (Jaco en Lientjie) as't 

ware in die voorste ry met ons opvoustoele en 

plastiek-wynglase vir 'n skemerdrankie. Gelukkig was 

"Mafunyane" die rustigheid vanself, want die skaretjie 

kinders wat sommer plat op die grond daar teenaan 

hom kom sit het, het klaarblyklik nog nie gehoor net 'n 

nat kol bly oor as so 'n knewel op jou trap nie. 

En het Langtand hom nie die attensies van die Sabieparkers met hul flitsende kameras 

laat welgeval nie! Daarna het hy amper elke dag na sy persoonlike drinkgat in die 

Sabierivier aangewaggel gekom en dan ewe aanstellerig dié kant, dan daai kant toe sy 

groot lyf vir die fotograwe gedraai.  Hy boer in die Krugerhek-kontrei.  

Een Sondag na kerk was ons en Dawie en Annatjie Strydom met die CR-V op pad huis 

toe. Op die S3-rivierpad draf twee olifante vinnig voor ons verby. Langtand se  

handelsmerk het dadelik sy identiteit verraai. Omdat dit 'n stillerige rit was, het ek 

stilgehou. Gelukkig. Die volgende oomblik begin die twee mekaar stamp-stamp. Hulle 

kry mekaar in 'n kopklem beet en die slurpe knoop soos koesisters.  

By my was min twyfel dat dit 'n uitbarsting van olifant-aggressie is. Huismoles dalk? 

Ander teorieë is ook geopper. "Hulle speel net." "Hulle gesels sommer". "Is nie dalk 

romanse in die lug nie?" Wie sal ooit weet?  

Die Langtand-episodes het  die 

kroon gespan op die vrugbaarste 

Sabiepark-vakansie aan die 

olifantfront sedert 1998 –  in die 

Van Deventer-annale as die 

"Jaar van die Olifant" gedoop. 

Nou, nege jaar later, was 

Langtand gereeld in die prentjie. 

Ek het ook 'n foto van my en my 

studentemaat Pierre le Roux van Mosselbaai by die piekniekplek met hom in die 

agtergrond.  

Perry Como sing van Magic Moments. Dis nogal moeilik om “magic” in daardie sin te 

vertaal.  “Magic moments?” Oomblikke van betowering dalk?  Oomblikke van soete 

betowering? Oomblikke van soete betowering was bogenoemde wel – maar eintlik kom 

die ongekende olifant-geilte al van Oktober 2006 af.  

 

Op 9 Oktober 2006 het ons seun, Johan, en sy vrou, Mariza, vir oulaas op hul vakansie 

middagete by die piekniekplek geniet. Toe kom daar olifante en olifante en olifante…. 

Hulle het 52 getel. Toe peul nog uit die bos. Uiteindelik was daar 72.   

Die subliemste ervaring van my en Tokkie se volgende kuiertjie – in Februarie 2007  – 

was ook met die komplimente van ‘n Grootvoet. Dit was die middag toe 'n ou kom 

maroelas soek het waar Solly dit by die piekniekplek op 'n hoop hark. Ons en die 

Louwrense van Skukuza (ds. Carel en Sarah) was op die uitkykdek met twee bottels Tall 

Horse Sauvignon Blanc. Die jongerige bul waad toe eers rustig oor die rivier in die 

namiddagson –  ’n treffende foto. Toe stap hy doelgerig die stegie in tot vlak teen die 

bruggie waarop ons in vervoering staan, Sarah met skoene in die hand, gereed om te 

hardloop.  

Die harte het gebons. Ook vir ons eie "Mayafudi" was die teenwoordigheid van mense 

hier vlakvoor hom klaarblyklik ongemaklik.  Sy gesteurdheid is met afkeuring te kenne 

gegee. 

Op 21 Junie, vier 

maande later, was die 

tweeling Jacob en 

Thomas Claassens se 

eerste kennismaking 

met olifante by die 

piekniekplek. Die oli’s  

het laatmiddag reg 

oorkant die uitkykdekke kom drink en in die water “gemors”, aldus Thomas. Tokkie moes 

net ronddraf, ‘n beurende seuntjie op elke heup, om vir die fotograaf in die vinnig 

verswakkende lig die beste hoeke te bied.    

 

Toe kom Langtand in Augustus – en steeds was dit wat 2007 betref het einde niet.      

  

Op Dinsdag 11 September  So teen 15: 30  lui die selfoon. Dis Solly by die piekniekplek. 

Hy tel iets soos 12 olifante. Ek spring in die CR-V en is nie teleurgesteld nie. Dis olifante 

net waar jy kyk.  

 

Een breek later die skokdraad en klouter voetjie vir voetjie oor die heining. ‘n Hele span 

ruk op van die kantoor af om die ou grote te verjaag, want hy rig skade aan. ‘n 

Opgeskote kremetart langs die uitkykplek hang windskeef en ‘n koorsboompie is gelyk 

gemaak met die grond.  



 30 

 

Gerrie van Niekerk (parkhoof) en Gait-Jan Sterk (sy adjunk) lyk soos Boerekrygers met 

hul gewere en bandoliere. Cheryl blaas ‘n “ramshoring” wat deur vel en been sny. Baie 

teësinnig gee die besoeker later bes en draf met swaaiende ore en slurp terug rivier toe.   

 

Olifante, olifante, olifante….olifante onbeperk. Hoop dit bly so – ook vir ons nageslagte 

tot in die verre verskiet.      

 

         

8. Serengeti aan die Sabie 
 
 

Soos 'n toneel uit die Serengeti van my verbeelding (ek was nie self daar nie) was dit 

Woensdagmiddag 20 Augustus 2008 skuins voor vyf toe 'n trop van minstens 200 

buffels en sowat 20 olifante by Sabiepark se piekniekplek saam die Sabierivier oorsteek.    

'n Arme kiewietpaar was skoon radeloos toe eers die hoewe van die buffels en daarna 

die groot voete van die Grootvoete hul nessie op 'n sandbankie in die rivier fyn trap. Hul 

verslaenheid en dapper pogings tot weerstand het aan die hart geruk.  

Die enkele gelukkiges wat 

verruk daardie natuurskouspel 

waargeneem het – die Van 

Deventers (ook ons seun, 

Johan, Mariza en Michael), 

Anne en Ria Weiland van die 

Rand, 'n Oostenryker en sy 

dogtertjie op sy skouers en 

Solly kon nie ophou foto's 

neem en mekaar gelukwens 

met die grootsheid van hul gedeelde ervaring nie.  

Toe ons opdaag, was die buffels swart spikkels in die uitgestrekte rietland aan die 

oorkant van die rivier voor die uitkykdek. Die olifante was versprei ten weste van ons aan 

ons kant van die rivier. Verbasend vinnig het eers die buffels en daarna die olifante 

afsonderlik begin konsolideer.  

Toe die voorhoede van die buffels die water 

binnegaan, was die olifante nog aan die duskant. 

Maar hulle is vinnig oor die rivier en op 'n 

drafstappie voor ons verby. Die buffels was in 

daardie stadium in die naderende skemer al 'n dik 

swart streep in die blou water.  

Die groot verrassing was toe die olifante op die 

spoor van die buffels 'n vinnige u-draai maak en 

weer links swenk om 'n tweede keer binne tien 

minute of so weer die water in te dons, hierdie 

keer in die teenoorgestelde rigting as flussies – asof iets hulle dryf om by die buffels uit 

te kom.  

Ons het nie lank gewag nie. Enkele oomblikke nadat die eerste ou grotes die rivier in is, 

was hulle kort op die buffels se hakke en nog oomblikke later het die voorstes die 

agterste buffels ingehaal en begin verbysteek. In 'n stadium was dit net buffels en 

olifante deurmekaar –  soos ek nog nooit beleef het nie. 

Daar was daardie vakansie dikwels ook pragtige wildtuintonele van 'n verskeidenheid 

van ses, sewe, agt spesies wat saam kom water drink – “Serengeti”- tonele wat ek ek 

laas in Etosha gesien het.  

Ons glo ons piekniekplek en ons uitkykdek bied loshande die beste wildbesigtiging langs 

die ganske Sabierivier. Iemand wat daardie aanspraak in twyfel wil trek, sal moet uithaal 

en wys, boeta.  

10. Geilste, geilste leeumaand  

 

 

In die Wildtuin moet jy geduld, goeie tydsberekening en gesonde verstand gebruik as jy 

werklik iets goeds wil sien. In al drie opsigte het ek en Tokkie op 26 Julie 2008 nie 

presteer nie.  Toe mis ons ‘n vangs vlak voor ons oë.  

Ons is gewaarsku leeus loop langs die Sabierivier 

en aan ons is uitgewys waar  hulle plus-minus 

onder die bosse wegkruip. Ons was oorhaastig 

om huis toe te gaan –om niks te gaan doen nie.  

Vyf minute nadat ons ons kykpos by Sabiepark se 

piekniekplek verlaat het, stap die verkenner van 'n 

trop rooibokkies water toe. Woerts, uit verskillende 

rigtings storm drie wyfies die benoude bokkie. Hy 

gly en val al tollende in 'n stofwolk die wal af. Toe's hulle op hom. In daardie stadium 

daag die kraagmannetjie op, skeur vir hom 'n boud af en soek 'n lekker eetplekkie in die 

koelte. Die wyfies gryp ook elkeen ‘n stuk en verkas.  

Toe ek en my vrou 'n halfuur "net weer gaan loer", is alles doodstil en rustig. Maar Elvis 

Khosa, waarnemende opsiener by die piekniekplek, ook maar moedswillig, vryf sout in 

ons wonde met sy kleurryke weergawe van die gebeure. Ai, ai...  

Voorspoed in Wildtuin-terme is vir baie mense hoeveel leeus hul besoek opgelewer het. 

Party hou sulke deeglike leeu-statistieke dat hulle na jare nog iewers kan gaan uitkrap 

watter jaar hul beste of slegste "leeujaar" was.  

By Sabiepark se piekniekplek was die wintervakansie van 2008  ‘n “goeie “leeujaar. 

Leeus, leeus en nogmaals leeus is waargeneem - onder meer twee vangste (daardie 

rooibokkie en later  'n buffel met ‘n mank been). Laasgenoemde het ons ook net gehoor 

gebeur. Die hele drama het hom agter die digte riete afgespeel. Ons moes omry S3 toe 

om die feesmaal van die leeus waar te neem. Dit was die tweede keer in derttig jaar dat 

ek sien hoe welpies tot binne ‘n buffelkarkas klim agter die beste vleis aan.  

 Die ongekende "leeu-voorspoed"  het amper vervelig geraak (darem net speel-speel)! 

Op minstens 11 van die 31 dae van Julie is leeus van die piekniekplek af 

waargeneem. Een keer het ons 

11 leeus getel, drie mannetjies, 

vyf wyfies en drie welpies. Ander 

kere was daar so sewe tot nege. 

Op die laaste drie dae van Julie 

het elke oggend leeu-opwinding 

opgelewer. Ons kon vir mense sê: 

kom so 10:15 rivier toe. Diegene 

wat wel gekom het, was nie 

teleurgesteld nie.  

Dinsdag 29 Julie se ons vir Kaapse oud-kollegas Eric Wiese en Hennie Conradie en hul 

gades, Sannie en Babs: “Kom ons gaan wys vir julle leeus.”  Ons is so teen 12:00  

piekniekplek toe.   

Drie leeus lê toe wrintiewaar op die groot rots in die son en bak en 'n paar ander, die 

welpies, stap onder rond. In 'n stadium was sewe op die rots, verseker Tokkie my. Dit 

was toe ek besig was om lense te verwissel vir 'n "spanfoto" van die Van Deventers, 

Wiese en Conradies.  

Van een van drie amper-vangste  het ons darem gawe aksiefoto's. Die een op die vorige 

blad wat deur ons dogter, Marisa, geneem is, het van oud-kollega en vriend Salie de 

Swardt op Stellenbosch die vermaning ontlok: “Sorg net dat julle nie deel van die leeus 

se piekniek word nie!”  

Die laaste amper-vangs van die maand, op 30 Julie, is deur 'n oorywerige wyfie verbrou. 

Sy het begin storm toe die bokkies nog sowat 100 meter van haar af was. Dan is 'n leeu 

se kanse nul. Maar siestog, die voortvarende jagter is brandmaer die arme ding. Die 

hongerpyne knaag seker.  

“Goeie” leeujaar? Ek verstout my om te beweer Julie was die geilste, geilste leeumaand 

wat ons nog hier in ons winter-Eden beleef het.  

11. Finale inbreek  

 

In Buurman van die Wildtuin skryf die uwe oor bobbejane: “Laat ander mense maar by 

hulle stilhou om hul manewales te bekyk.  Vandat ek die ou nasie op ‘n harde manier 

beter leer ken het, ry ek dikbek by hulle verby met ‘n 

permanente wraaklus in my boesem.”  

Kanselleer, kanselleer! Sedert die eerste vakansie saam 

met twee driejarige kleinkinders in die bos in Julie 2007 

is daardie gevleuelde woorde alles verlede tyd. Was 

gewees. Tokkie noem dit my “Finale Inbreek”: ek moes 

stop vir bobbejane. As ek wil ry,  kla Jacob: “Aa mooi 

sien.” Dan sit ek die C-RV mooitjies in trurat. Ek mag nie 

wegtrek voor die blessitse bobbejaan by die boom 

“uitgeping” het nie.  Apies kry dieselfde ere-behandeling. 

Eers “ping” – dan mag ek verder ry.   

Ek wil meer vertel van daardie kuier – wees tog maar 

geduldig met die entoesiasme van ‘n oupa wie se oupaskap as’t ware nog in sy 

kinderskoene staan. Maar watter genot was daardie boskuier nie vir ons almal nie, 

ondanks periodieke klein opskuddinkies, ook onderling – soos die keer toe Jacob besig 

was om te bid. Sy flitsie het langs hom gereed gestaan vir die nag omdat dit bra “donter” 

raak in Sabiepark.  

Hy begin toe bid: “Ek is n kindjie klein ….”  Op daardie kritieke oomblik praat Thomas 

tussenin. Jacob maak toe sy oe oop, gryp die flitsie en gee Thomas drie, vier houe. 

Daarna maak hy dadelik sy oë toe en vervolg …: “maak my hartjie rein, o Heer.”    

Iets wat ons gou moes leer, is hoe absoluut onverbiddelik vasgeskop word dat alle klere 

eers geïnspekteer word of dit T of J gemerk is.  In die oggendskemer het Thomas selfs 

daarop aangedring dat Jacob met sy flitsie in ‘n skoen lig om doodseker te maak die 

allerbelangrike T is wel daar voordat hy dit aan sy voet sou duld!   

Veral Jacob kon nogal veeleisend wees. Sy ouma beweer hy is uitgeknip sy oupa! 

Thomas het ook sy minder maklike oomblikke gehad. Hy was die een wat dit eerste 

gewaag het om teen streng vermaninge in die swembadseil as ‘n trampolien te benut.  

Maar stout ? Nee, darem nie regtig nie.   

Wat ‘n belewenis was, was om 

hul ontdekking van dié 

vreemde wêreld met al sy 

andersoortige inwoners, nuwe 

gebruike en etiese kodes mee 

te maak.  Juis die 

nuuskierigheid oor hoe alles 

werk en die gretigheid om te 

verken en eksperimenteer, laat 

‘n man soms in die pekel beland.  Maar die moets en moenies van die bos het ook 

byvoordele, soos om BINNE Sabiepark sonder veiligheidsgordel te mag ry en eie 

malvalekkers op stokkies en broodjies te braai – hoewel Jacob darem erg benoud was 

dat die broodjies as plaasvervanger vir sy geliefde “vleisie en ‘n worsie” opgedis gaan 

word!     

 Teen ons verwagting in, het hulle selfs sonder 

murmurering twee keer ‘n dag die ent 

piekniekplek toe gestap, rugsak en al. Jacob wat 

aanvanklik bra teensinnig die ongewone lang tog 

aangedurf het, het  gou die afstand lag-lag 

kafgedraf, ente vooruit. Ons moes ons hees roep 

om te keer dat die gaping tussen voorbok en 

agterosse te groot word. 

Aan die dierefront was genoeg opwinding om die twee sonder ophou te laat gons.   

Twee renosters het die eerste dag op pad na Phabeni breed en bonkig uit die bos 

gestap en lank genoeg geparadeer om deeglik bekyk te word.  Twee olifante by die 

piekniekplek het vir n geleentheidsfoto gesorg wat  ek op drie kameras  verewig het –  

my Canon met sy lang lens, Tokkie se Pentax en die klein, nuwe digitale HP 

Photosmart. Dié twee het laatmiddag reg oorkant die uitkykdekke kom drink. Tokkie 

moes net  ronddraf, ‘n beurende seuntjie op elke heup, om vir die fotograaf in die vinnig 

verswakkende lig die beste hoeke te bied.   

Die laaste wildritte het uiteindelik ook ‘n paar “wows” (leeus) opgelewer.   Die beste was 

op die Onder-Sabiepad  waar vyf agter ‘n troppie rooibokkies se bloed aan was. Die 

naaste amper-vangs was egter by die Nyamundwadam op die Doispanepad waar ‘n 

luiperd halfpad om die dam geloop het (‘n halfmaan van ‘n goeie 200 meter) agter ‘n 

troppie rooibokkies aan. Sy teikens het hom net betyds gewaar en blasende gevlug.  

“Helena die hiëna” het vir die twee se grootste skrik gesorg. Toe sy die eerste keer 

dreigend van haar laat hoor, wat in die “donter” klaarblyklik bloedstollend was, het hulle 

rillend na die beskutting van ouma se skoot gestorm.   

 

11. Michael se ‘driekuns’ 

 

Michael het sy eerste, onvergeetlike boskuier agter die blad. Tokkie tipeer die hele 

besoek tereg as ‘n video op “fast forward”.  Alles het in snelrat gebeur, en die kort 

beentjies kon skaars tred hou met die ondersoekende gees van die tweejarige 

stedelinkie wat sulke ruimtes nie ken nie.  

Onvermydelik het daardie haastigheid om al die 

nuutgevonde heerlikhede te beproef,  begin met 

naellope in die motorpad af Wildevy toe. As jy 

weer sien, daar trek die krulkoppie.  Dan is dit net 

‘n streep kleur tussen die winterbossies deur. Dit 

vat petrol om die mannetjie in te haal voordat hy 

wie-weet-waarheen in die bosse verdwyn.  

Die piekniekplek met sy uitgestrekte gras en 

heinings het na ‘n goeie stortplek gelyk vir soveel opgedamde energie.  Waarmee nie 

rekening gehou is nie. was die elektriese skokdraad om die olifante buite te hou.  Toe 

Michael dit ontdek, pyl hy daarop af.  Voordat iemand kon ‘n vinger verroer om te keer,  

kry hy dit beet en klou soos ‘n neet terwyl die skokgolwe deur die klein liggaampie trek.  

Pandemonium! Michael skree soos ‘n maer (vlak)vark. Johan en Mariza vries eers in hul 

spore. Toe storm hulle om te help red. Maar dit blyk ‘n gedugte taak, want Michael hou 

vas vir al wat hy werd is en sluit hom af vir goeie advies.  ‘n Dubbele aanslag blyk nodig 

te wees:  kalmerende oorreding en fisieke inspanning.  

Hy was nog snuif-snuif toe hulle by die huis kom.  Toe gee hy die watergat een kyk en is 

woerts by die trappies af –   “fast forward” tot in die yskoue, slymerige water.  Michael 

ontdek gou dit is nie lekker nie, en spring in sy spore om.  Beentjies maal. Water spat. 

Hulpkrete skeur deur die lug.  Maar daar staan hy.  Johan moes weer red.     

Twee skokke op een dag – wat ‘n 

ontnugtering vir ‘n outjie wat maar net die 

omgewing wil verken!  Maar met 

nougesette monitering van elke beweging 

loop die res van die middag, tot slaaptyd,  

sonder verdere insident.  

Volgende oggend vroeg-vroeg toe’s dit egter weer sulke tyd. Met Michael se stembande 

skort niks, en hy gee hulle oefening op maksimum-volume. Hierdie keer is hy die ander 

trappies af,  braailapa se kant toe.  Dis hoër as die ander stel na die watergat, en 

boonop het Michael te skuins gedraai terwyl hy agterstevoor sy pad onder toe vind.  

Toe trap hy mis en stort in ’n geutjie tussen die trappies en die stoepmuurtjie in, die 

wangetjie die ene bloed weens die kennismaking met die skurwe klinkerstene. Gelukkig 

hou Tokkie ‘n goed toegeruste medisynekassie aan.  Met ‘n verskeidenheid salwe is die 

gesiggie darem so beter gedokter dat dit na ‘n paar dae darem al minder gelyk het of hy 

in ‘n oorlog was.     

 Michael se  “driekuns” –  skokdraad, watergat, stoeptrappies – het merke gelaat. Ek 

dink darem die groot diere met hul kolle en strepe, lang nekke en slurpe, sterte en tande,  

moes op sy tweejarige gemoed net soveel merke gelaat het as die bos op sy tweejarige 

lyfie.  

Hopelik is dit positiewe merke. Ek dink hy gaan sommer nog ‘n eersteklas-bosseuntjie 

word wat Oupa nog baie gaan help vuur maak en so.                   

 

12. Om niks te doen!  

 

Daar sit die aangename jong kêrel toe voor my op my stoep in Sabiepark in absolute 

ongeloof. Kan dit wees dat ek twee maande lank in die bos kan kom sit en "niks doen" 

en –  nog erger –  al langer as tien jaar onproduktief afgetree is?   

Ek hoor uit sy mond die verbaasde vraag waarmee elke afgetredene telkens maar weer 

gepeper word: "Maar hoe hou oom oomself besig?" Sy blik is amper verwytend. Hoe op 

aarde regverdig 'n mens dit om so 'n nuttelose niksdoener wees?  

Om die een of ander onverklaarbare rede laat die onbegrip van mense soos die 

vriendelike gespreksgenoot gryskoppe soos die uwe gereeld skuldig voel. Hoekom weet 

ek nie, maar ons kriewel om te antwoord.   

Ons skuld immers vir niemand verduidelikings nie. Ons het vir dekades ons brood in die 

sweet van ons aanskyn verdien. Ons kan darem seker met goeie reg in die herfs van 

ons lewens 'n bietjie agteroor sit nie waar nie?  

In elk geval, ek trap in die strik om 'n antwoord te probeer formuleer. Ek vertel van 'n 

bietjie skryfwerk hier en daar en van die eise van chroniese rekenaar-verknegting soos 

die een wat my beet het. Maar ek sien ek verloor hom.  

Webwerwe? Blogs? Picasa-albums? Wat se bog is dit tog nie vir 'n energieke jong 

entrepreneur in die bos met kontrakte vir grasdakke, lapa’s en die klas ding wat ophoop 

en geldjies wat steeds vinniger en vinniger inrol nie?  

Toe ons groet, weet ek in my hart ek het hom nie oortuig nie. Wat hom betref, doen die 

ou gryse niks –  "sweet all" soos die Engelse sê. Soos hy dit sien, sit ek by die see en 

speel met my vingers. Dan verskuif ek my basis .In die bos kom sit ek daardie 

tydverkwistende vingerspelery net in 'n ander habitat voort.  

Aan hom sit ek die laaste paar dae wrewelrig en dink terwyl ek terug by die huis  

gebukkend voor die rekenaar sit en "werk" inhaal. ‘n Wavrag pos wag altyd as 'n mens 

jou nes te lank verlaat – meesal nutteloos, maar tog ook nie so voorspelbaar dat jy die 

spul sommer net kan opfrommel en wegsmyt nie (soms is daar ‘n onverwagte tjekkie!).  

Boonop genereer elke vakansie mos maar sy eie verpligtinge.  

Neem die verwerking van foto's byvoorbeeld. Dit verg sorg, tyd en baie geduld, alla 

kragtie – veral deesdae.  

Danksy die wonder van die digitale kamera – nogal 'n luukse waarteen hierdie ou lank 

vasgeskop het – is die klik van die sluiter nou amper 'n onwillekeurige aksie in elke 

vakansiefotograaf se arsenaal. Wys my die mens met ‘n digitale kamera wat nie te veel 

foto's neem nie. Nou moet jy selekteer (en die weggooi is tog so pynlik), redigeer, 

rangskik, in albums verpak en wat nog vir 'n vale.  

As 'n mens 'n vakansie agter die blad het soos die Van D's elke winter in Sabiepark is dit 

rugbreekwerk wat vir ‘n man voorlê. Die oes aan foto's is bepaald ver bo gemiddeld. En 

jou lot is nie net te wyte aan 'n ongedissiplineerde jeukvinger nie.  

Dis leeus wat vlakvoor jou kom jag, olifante wat in hul hordes kom afkoel en drink,  

buffels wat die riete swart spikkel, renosters wat in die modder kom rol, selfs soms 'n 

luiperd wat soos 'n standbeeld op 'n klip in die son kom bak… Wie kan nou sulke 

wonderlike tonele laat verbygaan sonder om so 'n bietjie kamerakoors te kry?  

Die uwe moet bely dat hy sukkel met die selfbeheersing; dat hy hopeloos te veel foto's 

neem en dan later sit en swaarkry om orde te skep.  

Dan pak die vrees jou nog dat jy nooit betyds gaan klaarkry nie. En –  moenie dit aan my 

jong vriend verklap nie! –  die volgende vakansie kom al weer vinnig nader...  

TARLEHOET SE MENSE  - WINTER 2008  

 

KRUGER  

1. Skukuza se hart  

 

Skukuza is verreweg die grootste kamp en die slagaar van die Kruger-wildtuin. Al die 

fasette van ‘n omvangryke infra-struktuur is daar saamgeknoop. Soek jy ‘n dokter, ‘n 

poskantoor, ‘n noodhersteldiens vir jou motor, noem op – Skukuza is die regte adres.  

 

Nie alle Wildtuinbesoekers is egter versot op Skukuza nie. Te besig, sê baie. Hulle 

oornag net in die kamp as laaste toevlug –  indien die ander kampe tjok en blok is.  Vir 

diegene het ek nuus.  Hier is my lysie van vyf sleutels tot die hart van Skukuza – en tot 

‘n kuiertjie wat deur en deur die moeite werd sal wees.    

 

i. Twee ure van betowering  

 

Vat ‘n fles koffie of wyn  en gaan sit minstens twee ure by die voëlskuiling Lake Panic.  

Watervoëls is gek na die pragtige plek. Jy sien sierlike bosbokkies en njalas, hope 

seekoeie, krokodille en skilpadjies. Ons het olifante raakgeloop wat hul kinders 

“swemlesse” gee. Wees geduldig, net agt motors word toegelaat. Moet nie jou kamera, 

verkyker en voëlboek vergeet nie. Bring jou la-a-a-ngste lens. Beter foto-geleenthede 

duik min op.     

ii. Bospiekniek 

Pak ‘n piekniekmandjie en soek ‘n afgesonderde plekkie uit diep in die bos by Skukuza 

se afsaalplek vir dagbesoekers aan die Sabierivier. Huur ‘n braaiskottel.  Dit word agter 

jou aangepiekel. Oorkant die rivier is baie wildpaadjies en ‘n gewilde drinkplek.  Loer 

maar af en toe soontoe.  Alternatief: as jy tyd en lus het om verder te ry, vat ‘n halfdag-

uitstappie na Nhlanguleni, wes van Tshokwane. Dis werklik bos, heerlik aards en 

primitief met silwerskoon toilette.       

iii. Potjie avontuurlike gholf  

By Skukuza se gholfbaan moet 

elkeen ‘n vrywaringsvorm teken. 

Oral is waarskuwings soos: “Pas op 

vir leeus.” Word jy “aangeval, 

gegaffel of verskeur”, dis vir jou 

rekening! Verwag vars 

seekoeispore of stomende olifantmis op die setperke.  ‘n Leeu het al by die eerste putjie 

aan buffelvleis gesmul. Die ruim grasdak-klubhuis is beroemd vir sy ontbyte –  groot 

porsies, smaaklik, niks duur nie.  Die kroeg 

is altyd oop … en die uitsig oor die setperk 

op die meer is hemels.  

 

iv. Gaan kerk toe 

  

Gaan kerk toe. Vakansiedrag is doodreg. Die 

rustigheid in die intieme kerkie in die 

personeeldorp spoel verheffend deur jou gemoed. Ds. Carl Louwrens het altyd ‘n 

boodskap wat tref, en die hegte klein Skukuza-gemeenskappie is gasvry verby. Kyk uit 

vir die knoetsige hardekool van die kerkklok en doopvont. Veral spesiaal is ‘n stilte-

nagmaal op 'n weekmiddag terwyl vlakvarke die grasperk omdolwe en voëls in die 

reuse-koorsboom hul eie koorsang aanhef. Sondagdienste begin om 08:30.  

v.  Boeiend en ontroerend  

By die Stevenson Hamilton-gedenkbiblioteek herroep boeiende uitstallings die Wildtuin 

se romantiese geskiedenis. Jy kan die kosbare natuurboeke deurblaai en koerant lees 

(gewoonlik net ‘n dag oud) of by die hondebegraafplasie onder ‘n koelteboom talm: ‘n 

kolletjie ontroerende “heilige grond”.  Elke klipstapeltjie of eenvoudige steentjie vertel ‘n 

storie van die band tussen ‘n veldwagter en ‘n getroue vierbeen-vriend wat baie 

kampvure en avonture gedeel het. ‘n Mens voel om jou hoed vir almal te lig.   

 

Sien jou in Skukuza!  

 

2. Meer van Vier Vreugdes  

 

Op die houtblad van die voëlskuiling by Lake Panic, naby Skukuza, het iemand geskryf: 

" What I saw here you could not even imagine."   Wat sou dit wees?  Was dit dalk net ‘n 

grapmaker? Ek glo in my hart dit moet 

iets uitermate wonderlik gewees het. 'n 

Een-keer-in-'n-leeftyd-natuurbelewenis. 

Ek bars van nuuskierigheid en jaloesie. 

En wens iemand kon oor die oorsprong 

van daardie boodskappie die raaisel 

opklaar.  

Die “Meer van die Drie Raaisels”  het ek 

Lake Panic lank genoem. Die drie raaisels was die volgende: wat het die onbekende 

daar gesien wat, volgens hom of haar, alle verbeelding te bowe gaan; hoekom so 'n 

onromantiese naam; hoekom is die juweeltjie nog so relatief onontdek? 

Op ‘n dag in die winter van 2008 het ek vir my "Meer van die Drie Raaisels" 'n nuwe 

naam gekry: “Lake Magic –  Meer van Betowering”. Die "drie raaisels" het in die bestek 

van twee goue ure "vier vreugdes" geword. Soos die onbekende outeur wat sy 

verwondering op die blad uitgekrap het, het die Van D's ook nou gekom, gesien en 

gekreun van plesier.       

‘n Troppie olifante, twee sierlike njalabulle, 'n proesende seekoei onder ons voete en 'n 

krokodil wat al om die skuiling swem, het daardie oggend saam met die volop 

bosbokkies en watervoëls –  alle 

soorte reiers, grootlangpote, 

slanghalse, riethane en die hele 

reeks visvangers –  die 

kanonlense oortyd laat werk. 

Dawie Strydom, Wildtuin-veteraan 

van baie winters, was saam. Sy 

kommentaar was kort en kragtig: 

"Die hoogtepunt van al my 

besoeke."  

Die olifante –  twaalf waaronder vier kleintjies – het die aksie ingelui. Soos skimme uit 

die bos het hulle gekom en onverstoord op die eilandjie vlakvoor ons kom wei – naby 

genoeg om elke brekende takkie te hoor en 

elke ou grote haarfyn van slurp tot stertjie te 

bestudeer, selfs die wimpers. 'n Broeipaar 

groenrugreiers, waterdikkoppe en kiewiete 

moes verontwaardig skarrel. 'n Stuk van die 

reiers se nes het voor ons verby gedryf.  

Later was dit tyd vir waterpret, met 

gevorderde swemlesse as deel van die 

kurrikulum. Die moeders het eenvoudig koers gekies oorkantste wal toe en die kleintjies 

moes teen wil en dank agterna, hul slurpies soekende na die troos van moeder-

nabyheid. Uiteindelik was net die tippies soos snorkeltjies bo die water.  

Asem is opgehou elke keer as 'n kleintjie pens en pootjies onder die water verdwyn. Die 

verligting was groot as die klein nat lyfie –  soms met die hulp van 'n flukse tiener –  

heelhuids vaste aarde bereik. Jong olifante wat sonder ouerlike of 

gesinsverantwoordelikheid die oortog kon aandurf, het terselfdertyd hul eie kamee 

gelewer deur heerlik, sonder inhibisies, voor ons te plas en te speel.  

Die twee njalas het lank kom drink en wei, met hul horings in die modder gegrawe en 

selfs in 'n stadium 'n ligte misverstandjie met klappende horings besleg – alles oop en 

bloot, sonder hul kenmerkende beskroomdheid.   

Van die seekoei onder ons voete was ons die hele tyd bewus. Die patrone op sy skurwe 

vel is deur die skrefies tussen die vloerplanke bestudeer. Die werkinge van sy 

spysverteringstelsel het nie 

net vir geluide gesorg nie!  

Net toe ons reken die 

oggend se aksie is oor, kry 

hy die bevlieging om uit sy 

skuiling te kom. Dit doen hy 

toe al blasende dat dit 

dawer en dreun en die 

water in boë spat. 

Nabyfoto's van seekoeie 

het skielik vir die uwe 'n ander betekenis! .  

Die krokodil kon nouliks dieselfde impak maak. Hy was 'n stil krokodil. Van die Japanse 

nooientjie langs my het die knoetsige lyf egter haar eerste kommentaar uitgelok. "Croc, 

croc, croc!" het sy hard uitgeroep, en met haar lens my bril van my oog geslaan.  

‘n Oggend om oor huis toe te skryf  – of op ‘n houtblad iets uit te krap!  

Oor raaisel twee, die naam Lake Panic, het ek iewers iets gelees.  Dit kom van 'n vloed 

toe die dam in aanbou was. Die vrees het ontstaan dat die nuwe wal sou meegee. Dis  

eintlik al wat ek geweet het. Maar ek wis dat Ben en Jeanette Coetzee van Tennessee 

meer lig sou kon werp. Lake Panic is gebore in hul era in die Kruger-Wildtuin. 



 45 

Jeanette het nie op haar laat wag nie.  Hier is haar storie: “Die Skukuza-gholfbaan was 

eers net nege putjies. Met die groter maak is die dam gebou. Ek skat dat dit omtrent 

1977 was. Die dam het 'n grondwal, soos jy weet, met die oorloop wat na die 

toeristeteerpad se kant uitmond.  

"Een middag het 'n vreeslike donderstorm losgebars en die sluise van die hemele is 

oopgetrek – 'n ware wolkbreuk. Hierdie reën was in die opvanggebied van die nuwe 

dam. Skielik stroom hierdie massa water in. Sou daardie vloedwater oor die wal stort, 

sou dit verby wees met die dam. Dit het ons dadelik besef.    

"Al wat leef en beef kom toe met hul grawe en pikke. Hulle grawe en grawe om die 

uitloop dieper en groter te maak sodat die water kan uitloop.  Die manne het net 

paniekerig alles in die stryd bly werp om die dam te red – en toe red hulle hom met pik 

en graaf.”  

Raaisel drie, die relatiewe onbekendheid, slaan ons steeds dronk. Ons het al hoeveel 

vriende na Lake Panic verwys. Dan is die bestaan van die plek aan hulle onbekend en 

die kennismaking 'n heerlike ontdekking. Op hul beurt stuur hulle vriende daarheen. So 

ontstaan 'n ketting van "ambassadeurs" en bewonderaars.  As ons later nie meer daar 

kan inkom nie, sal dit ons verdiende lot wees!  

 

3. Kerk innibos, piekniek innikerk  

 

Kerk in dreigende reen op 'n verlate koppie op die oop vlakte; piekniek knus in die kerk 

tussen die kerkbanke. Raai waar gebeur iets so raar.   

Goed, hier's 'n leidraad: in dieselfde kerk is twee weke vroeër 'n vlakvarksog en ses 

kleintjies per ongeluk toegesluit. Die besorgde moeder het later benoud teen die deure 

begin stamp.  

Die leraar, ds. Carl Louwrens,  is ontbied om die onverklaarbare geluide te kom 

identifiseer. Toe die oorblufte ds. Carl oopsluit, sien hy net krom tande. Die 

verligte vlakvarke is na die herderlike ontsetting stertjie-orent op 'n drafstappie Skukuza 

se personeeldorp in.   

Waar anders as in die wonderlike Kruger-wildtuin? Om presies te wees: waar anders as 

in die unieke NG gemeente Krugerpark in Skukuza –  die Van Deventers 

se bosgemeente wanneer ons in Sabiepark kuier.  

Op Sondagaand 16 Maart 2008 was ons en ons gaste, Herman en Rina le Roux van 

Randburg, bevoorreg om op die indrukwekkende Granokoppie tussen Skukuza en 

Pretoriuskop die gemeente se viering van Palmsondag mee te maak –  des te meer 'n 

spesiale geleentheid omdat dit vir die Van D's  persoonlik ook  'n baie 

besonderse naweek was. 

Vir eers kon ons met vreugde en dankbaarheid terugdink aan 'n  verbintenis van presies 

10 jaar met Sabiepark. Ons het op 15 Maart 1998 die ou naam "Ukuthula" (Vrede van 

binne) met  "Tarlehoet" vervang. Ten tweede was dit Tokkie se 62ste verjaardag, wat 

met daardie heuglike herdenking saamval.       

 In die Wildtuin het die kwik Sondagmiddag skielik dramaties getuimel. Teen 17:00 kon jy 

die reën in loodgrys vlae uit die verte sien aankom. Die skraal windjie het aan jou 

sambreel geruk. Maar die Gideonsbendetjie op Granokoppie het dapper deurgedruk.  

Met palms in die hand is entjies-entjies teen die steilerige koppie opbeweeg om die 

gebeure van die Paastyd treffend met woord en lied in herinnering te roep.  

"Hy's die bruidegom. Ons is die bruid wat wag op Hom."  Ek kan nie beskryf hoe 

mooi kerkliedere soos hierdie met kitaarbegeleiding so in die naderende aand in die bos 

klink terwyl die eerste druppels jou hare nat spat nie. Dis 'n sielservaring om oor huis toe 

te skryf. 

Ds. Carl is 'n man vir simboliek. Toe ons op 14 Maart 2004 ons eerste Paas-sangdiens 

op Granokoppie bywoon, is brood gebreek wat deur sy vrou, Sarah, gebak is. Spykers is 

ook uitgedeel om ons aan Golgota te herinner.  Hierdie keer het ons kruise ontvang wat 

kunstig uit palmtakke gevleg is. 

Sulke aande eindig tradisioneel met 'n piekniek-ete onder die sterre. Die gemeente – wat 

al deur Tokkie as 'n "uitgebreide familie" beskryf is –  bring hul opvoustoele, mandjies 

kos, en ietsie vir die keel. Dan word 'n hond uit 'n bos gekuier! 

Twee jaar gelede toe Brent en Marisa hier was, het duisende stinkbesies teen die einde 

op die gemeentelede toegesak.  Hulle moes vinnig die aftog blaas en in Skukuza verder 

gaan kuier. Hierdie keer was dit die weer.  "Kerk toe," het ds. Carl gebied, en daar trek 

ons toe met ons stoele, mandjies en wat nog.  

Piekniek in 'n kerk? Dit was ook 'n eerste in hierdie ou man se lewe. . Sedert ons 

Sabieparkers geword  

het, was daar al baie eerstes - glo my! (HvD)          

3. Piekniek by Hlanguleni  

 

 ‘n Piekniek-ontbyt by Hlanguleni – dis nou Wildtuin met ‘n hoofletter W.   As jy dit 

gelukkig tref, is jy dalk stoksiel-alleen. Moontlik baljaar olifante in die pannetjie oorkant 

die lae heining terwyl die geur van die 

roergereg in die skottel talmend met die 

natuurlike geure van die ongerepte 

Bosveld  begin meeding        

Nhlanguleni is afgesonder, stil, aards – 

eintlik primitief. Los maar jou selfoon in 

jou motor se paneelkissie. Die enigste 

sein – en dis bra floutjies – is as die foon 

doodstil met presies die regte hoek in ‘n halwe beker staan gemaak word onder die 

wellewende, mank opsigter se afdakkie.      

Nhlanguleni is deur ons ontdek ná die sterk aanbeveling van 'n amptenaar van die 

gewese Parkeraad se vrou. "Dit is waarheen ons Parkeraadmense altyd gaan. Dis nie 

juis op 'n toeristeroete nie," het sy verklap. Die eerste besoek was ver van die laaste!  

Buiten dat Nhlanguleni so ongerep is – waarlik  "unspoilt by human hands!" – het ons al 

op pad daarheen van die beste leeu-, buffel- en olifanttonele gesien.  

Die skilderagtige Lugmagdam net voor Nhlanguleni is uit 'n wildoogpunt 'n Wildtuindam 

sonder weerga. Groot samedrommings sebras, waterbokke, blouwildebeeste, 

rooibokkies en seekoeie kom konstant voor. As jy gelukkig is, kry jy kameelperde, 

koedoes en buffels op die koop toe. Die Vyf Grotes is almal iewers daar rond.  

Verskeie ander damme op die roete lewer gereeld verrassings en mooi foto’s.  

Hoe kom jy daar? Ry van Skukuza 

noordwaarts Tshokwane toe. Draai 

links af na die Mantimahledam. Bly dan 

op die grondpad verby N'watindlopfu, 

Jones se Dam en die Manzimhlophe-

dam. Mik noordwaarts. Jy’s nou op die 

S36, die Nhlangulenipad. Ná so 30 km 

sien jy die piekniekplek (aan die 

linkerkant) se watertenk.  

Die natuur in daardie geweste is nie waffers nie, maar kanse is dat net een of twee 

ander motors - of geen - die bosatmosfeer daar met jou deel. Safarivoertuie vol 

buitelandse toeriste kom nie juis in groot getalle daardie wêreld nie. Van ‘n groepie 

Japanners het ek egter daar die spoor gekry. Die bedremmelde hekwag het raad gevra 

met die hopie jen wat hy as fooitjie in die hand gestop is!   

 

4. Swart kom die buffels …  

Net die tyd wat dit neem om 'n eiertoebroodjie te eet – dit kan in die Wildtuin die verskil 

wees tussen 'n onvergeetlike oomblik en 'n nul op die kontrak.  

Ervare Wildtuingangers sal saamstem dat dit geen nuwe insig is wat ek verkondig nie. 

Ek en Tokkie het die waarheid hiervan egter opnuut beleef toe ons ‘n keer op pad 

Mpumalanga-lughawe toe vir die terugtog na Kaapstad die Nyamundwa-dam naby die 

Phabenihek aandoen.  

Dit is 'n skilderagtige dam waar ons al 'n wonderlike luiperd-ervaring gehad het. Die kêrel 

het stadig halfpad om die water gestap soos 'n 200m-atleet wat in vertraagde aksie op 

pad wenpaal toe is. Sy teikens was 'n troppie rooibokkies teenaan ons voertuig. Die 

senuweeagtige bokkies het sy vordering al snuiwende en met trillende boudspiere 

dopgehou. Die luiperd het tot naby gekom en gestorm, maar hulle was te rats. . .  

Om eerlik te wees, sien ons die meeste kere egter daar weinig – slegs 'n seekoei of 

twee, dalk 'n krokodil en 'n paar watervoëls as ons dit gelukkig tref. Daardie oggend was 

daar darem benewens die gewone, ook 'n enkele buffel in die water, met op sy rug een 

of twee wit bosluisvoëls.  

Ons was nie haastig 

nie. Ek het 

buitendien die 

reputasie dat ek 

padkos nie kan 

weerstaan nie –  

veral as dit 

eierbroodjies is. 

Tokkie spot altyd dat 

ek net 'n blok van 

die huis af begin 

honger raak.  

Terwyl ons die enkele buffel betrag, doen ek toe navraag oor die beskikbaarheid van 'n 

broodjie en. soos gewoonlik, stel my vrou my nie teleur nie.  

Ek eet tydsaam om die lekker uit te rek. Met die laaste hap bemerk ek 'n stofwolkie in die 

veld oorkant die dam. 'n Tweede kyk tel swart spikkels tussen die gras op. Dis buffels en 

dis baie! Uiteindelik kom 'n trop van honderde – dalk 1 000 –  streep-streep by die water 

aan; 'n onvergeetlike gesig.  

Soveel buffels saam het ons  nog nooit gesien nie. Die wêreld was swart. Die kollektiewe 

gebulk in die gryse oggend was iets om te hoor. 'n Swerm bosluisvoëls het soos 'n wit 

wolk bo die buffeltrop gehang. 'n Wildtuin-ervaring uit die hoogste rak voorwaar.  

Net voor die eerste stoffies sigbaar begin raak het, het 'n jong man met 'n kragtige 

bakkie langs ons stilgehou, een vinnige kyk gegee en weggery. Watter belewenis het 

daardie arme drommel nie gemis nie!  

Maar uit sy verlies het ons weer geleer. In die toekoms wil ons regtig minder ry, ry en 

nogmaals ry en langer by 'n dam sit en wag. Die beloning kan aardig wees.  

 

5. Krokodil kry sy bok  

 

 

Eendag, eendag, glo ek, gaan daardie watergat langs die Kruger-wildtuin se Salitjepad 

ons weer beloon.  

 

Soos daardie dag in 1973 waaroor ons gewese buurman in Bloemfontein Chris van 

Rensburg nie ophou om Tokkie te terg nie. "Vertel net weer van die leeus, en die luiperd, 

en die wildehonde en die hiënas en die olifante en die seekoeie en die bokkies en die 

krokodil..." 

 

Natuurlik oordryf hy.  Daar was nie wildehonde nie; ook nie hiënas of olifante of 

seekoeie nie. Daar was wel leeus. En 'n luiperd. En bokkies. En 'n krokodil.  

 

Ons het die vorige dag ure vergeefs in ons 1970-model 

blou Fiat 125 van destyds langs die Sabierivier gesit en 

tuur na waar skerpkykers die stert van 'n luiperd op 'n 

riffie sien roer het.  Maar die koeltebome lok. Die 

tweede dag is ons weer daar. Saam met so vier of vyf 

ander motors. Ons kyk vir die apies se manewales.  

'n Troppie rooibokkies kom wei-wei water toe. Stadig en behoedsaam.  Soos een man 

begin die apies toe kwetter –  'n koor van ontsteltenis. Die bokkies skrik en laat 

spaander.  

 

"Kyk daar," roep Tokkie, en beduie na die luiperd wat van regs af storm. "Kyk daar," roep 

ek, en beduie na die leeus wat van links af agter die hoë grondwal uitgehardloop kom.  

 

Die verskrikte bokkies vat kortpad. Een spring sierlik bo-oor 'n motor se enjinkap. 'n 

Ander skop 'n duik in 'n deur. Na  hulle kom die leeus. 'n Ou wat dit op die dak gewaag 

het met sy rolprentkamera, sit versteend toe een van die jagters rakelings by hom 

verbyflits.  

 

Die volgende oomblik hoor jy net water spat. Ons swaai om.  'n Krokodil het  'n bokkie in 

'n doodsgreep. En –  kan jy dit glo? –  hier kom die leeus ook weer terug! Skurend by die 

motors verby, met die waaghals steeds op sy dak. Na  'n paar tellings was die krokodil 

weg met sy maal. Die leeus onsigbaar agter die wal. Die luiperd nêrens te sien nie. En 

die apies doodstil. Asof niks gebeur het nie.  

 

BOSVERSIES  

 

Seekoei se skete en ander goetertjies  

Seekoeie ken die kuns om lui te lyk. Dis ‘n feit soos ‘n (see)-koei. Tienstuks van die 

luiste lui lummels in ‘n kuil naby Onder-Sabie het die inspirasie vir die volgende 

bosversie verskaf:  

 Een oefen kliphard om wydbek te gaap, 

sy dikvriend lê heeldag en skommel en slaap; 

waaraan ly daai luie donders?  

Wrintiewaar…..dis hippo-konders! 

‘n Hiënaversie het sy oorsprong daarin dat die skuinsrûe oor naweke en in vakansies 

deur onnadenkendes met “beentjies” en allerlei ander happies van hul roosters af 

verwen word.  Wanneer die trekvoëls oppak, sit die ander arme drommels wat agterbly 

met die oorlas van gulsige diere wat vroeg-vroeg hoopvol om die huise vir ‘n 

oorskietkossie begin snuffel. Na sovele sulke onwelkome besoeke het ek my frustrasie 

met die “beentjie”-verwenners se aktiwiteite soos volg verwoord:     

Hope honger skuinsrug-diere 

sluip van vroeg af om die vure; 

hulle soek die  “beentjies” 

van die naweek-spyseniere.    

Allerlei speel-speelversies oor diere en hul giere is deur die jare deur die uwe geskep – 

meesal sommer as ‘n vorm van tuisvermaak net vir eie konsumpsie en plesier, soos die 

twee hierbo. Vir die tweeling-kleinkinders, Jacob en Thomas Claassens (nou vier), het 

ek ‘n jaar of wat gelede ‘n private bos-bundeltjie saamgestel met foto’s van ‘n 

verskeidenheid wilde diere en ‘n versie oor elkeen.  Die titel is Innibos saam met Oupa.  

Twee van die gewildste gereelde besoekers by die Van Deventers se boshuis daar in 

Sabiepark is die nagapies en die duikertjies. Natuurlik is hulle ook van die kinders se 

groot gunstelinge. Oupa moes eenvoudig oor albei versies maak.  By die foto van ‘n 

oulike nagapie in die gewone pendoringboom voor ons huis waar die tafel elke aand vir 

die ratse nagdiertjies met piesangskyfies gedek word, lui die versie:    

Die oulike nagapies dink:   

o jinne, ons droom – 

hier groei piesang dan  

aan ‘n pendoringboom! 

En by ‘n foto van “ons duikertjie” (ene wat al spierwitgrys is om die hals) by sy 

mieliepitjies wat hy so klokslag soos ‘n Japanse sneltrein by die voëlbadjie kom soek:  

‘n Hand vol pitjies  

is soet soos suiker 

vir ‘n lekkerbekkie,  

soos Witnek, die duiker. 

Diere wat drink (melk of water) het vir groot en klein 

bekoring. Onder my “drink-versies” is een oor sebras, een 

oor kameelperde en een oor ‘n skilpad wat sy dors by ons watergat kom les.   

By ‘n foto van ‘n sebratjie wat stampend en stotend aan sy mamma staan en drink lui die 

versie:    

Sebra’tjie – alte gulsig –  

trek sy mamma ‘n streep, 

kry sy ‘tietiebottel’ beet  

In ‘n sjoe-einatjie-greep.  

By die foto van ‘n kameelperd se komieklike kontorsies om die water by te kom:    

Kameelperd krink sy lange nek, 

knak sy knieë, rek en strek, 

dan kan hy stadig die water    

deur sy “strooitjie” optrek.      

En by die foto van n skilpad by ‘n watergat:  

As jy dors raak, ou Skillie,  

hou tog goed kop: 

moenie mik-en-sluk-kie,  

vat ‘n lang stywe dop  

Nie net die klein nagapies is versot op piesang nie. Ook vir die veel groter bosnagaap is 

dit ‘n vingerlek-lekkerny. Die klein nagapies weet  hulle moet skemertyd roer. As die ou 

grote met sy wolstert eers opdaag, verdwyn die oorblywende skyfies piesang in ‘n 

vinnige tempo. Ook oor hom is ‘n foto en ‘n versie in Oupa se Innibos-boekie:     

Met sy bieliestert 

Is die bosnagaap 

‘n apie-meneer 

van ‘n gans ander kleur; 

voordat jy kan tel tot tien 

draf hy deur ‘n piesang 

soos ‘n dorsmasjien.  

My enigste versebundeltjie wat ooit op boekwinkels se rakke was, is Polisie, Polisie, Ons 

Reënboog is Geroof  waarin oneerbiediglik gehekel word met alles onder die son:  as ‘t 

ware van die politiek tot rumatiek. Ook daarin verskyn enkele diereversies.   

Vir oulaas – en sommer net vir die pret -  die volgende vier (ietwat aangepas)::  

Volstruis  

Volstruis se kind se hart is seer, 

pa of ma ken hy nie meer; 

dis dieselle ou boodskap keer op keer:  

stoffers is julle, en tot stoffers  

sal julle wederkeer!  

 

Renoster  

Oral in die Wildtuin lê hope renostermis, 

oral ry jy die hope renosters net mis. 

 

Paddas  

So waar as padda manel dra, 

elke liewe nag  

in die ruskamp Letaba 

hou ‘n swetterjoel paddas  

‘n hengse padda-indaba.  

Slang  

Groot likkewaan dié maak my ril, 

spinnekop trek my maag op ‘n knop, 

maar, mens, ek skrik my waarlik bevange 

vir al Mpumalange se gevaarlike slange. 

 

Fluit-fluit, op daardie grillerige noot is hierdie storietjie uit!  

 

RESENSIES  

 

1. Van ons kinders geleen  

Neem uit die verlede – Die geskiedenis van die Laeveld en ontstaan van die 

Krugerwildtuin deur U. de V. Pienaar en medewerkers. Protea (hardeband, 767 pp.), 

R500.  

Soos die see van spore by ’n watergat in die Krugerwildtuin lê die voetspore in hierdie 

boek van mense wat ’n wilde landstreek – nie om dowe neute nie nog tot 1930 bekend 

as die “witman se graf” – kom tem het. 

Die San, magshonger swart “koloniste”, die Voortrekkers van die roemryke Trichardt-era, 

voorposmense soos die Portugees Jo Albasini, ontdekkingsreisigers, sendelinge, 

goudhonger fortuinsoekers, transportryers, beroepsjagters, wildstropers, smokkelaars en 

Crooks Corner se alle soorte swartskape – almal duik op, doer van die Steentydperk af. 

Dan, na ’n jammerlike “eeu van uitdelging”, oplaas ook die heldegalery van stoere 

Wildtuin-pioniers wat Paul Kruger se grootse ideaal moes vergestalt.  

Ons leer ken in-diepte natuurbewaarders soos die fanatiese James Stevenson-Hamilton 

– die nimlike Skukuza (die “een wat skoon vee”) – wat bestem was om so ’n reuserol te 

speel; Harry Wolhuter, legendariese oorwinnaar oor ’n leeu in ’n kaalhand-geveg, en sy 

seun, Henry; Lou Steyn, wat sy hand in ’n gewonde leeu bo-op hom se bek gedruk het 

om sy tong vas te gryp; en Bert Tomlinson wat nooit weer ’n leeu vir ’n bondel hout sou 

aansien nie…  

Om al hierdie diverse voetspore – van deurlugtiges tot ongures – uit ’n romantiese waas 

te ontrafel en in ’n sober historiese konteks te verpak, is die enorme taak wat Tol 

Pienaar en sy span aangedurf het.  

Die resultaat is ’n boek van ensiklopediese omvang, heerlik leesbaar, keurig versorg en 

beslis ’n baken in die stelselmatige oopskryf van ’n stuk van die aangrypendste Suid-

Afrikaanse geskiedenis.  

Ervare reisigers dons nie sommer net met dwase moed in nie. Hulle weet: hoe grondiger 

die huiswerk, des te vrugbaarder die reis. ’n Vinnige oriëntasie het my byvoorbeeld die 

kans gebied om twee keer stil te staan by J.B. de Vaal se ontroerende klein kamee oor 

Dina Fourie – ’n verhaal van ’n vrou van staal se leeuemoed en die opperste trou van 

haar swart Samaritaan, Makakikiaan, in ontberinge wat die hart vasgryp (p.206). Dit was 

die moeite werd.  

Ook aan die sjarmante fotoskat uit ’n Wildtuin van weleer kon ek my in dié voorlopige 

vingeroefening al verkneukel: dowwerige tweespoor-paadjies, eenvoudige rondaweltjies 

in uiters basiese kampe, ponte oor riviere, piekniekplekke in die bos…  

Ons het weliswaar die gerief; ons voorgeslagte het die romantiek gehad (vergelyk die 

jong manne wat by Onder-Sabie in die rivier was en skeer op p. 603)!  

En – wrintiewaar! – kyk daardie kansvatters op die dakke van hul tjorries (p. 574). Hulle 

kyk leeus in die 1930’s.  

Op p. 541 skryf Pienaar: “So is die goeie aarde wat vandag die Krugerwildtuin is… met 

bloed gedoop.”  

Dit is ’n sleutelsin in dié meesleurende boek. Baie het immers in die Wildtuin hul bloed 

vir ’n ideaal gestort. Nog meer het op ander altare hul lewens opgeoffer vir hul ideaal 

van ’n beter, toegankliker Laeveld vir hulleself en hul nasate.  

Impi’s se bloedige kampanjes; veldslae van die Anglo-Boereoorlog; die gevreesde 

malaria; leeus, luiperds, olifante, seekoeie, buffels, krokodille en slange; hongersnood, 

watergebrek, hitteslag, brande en vloede; moord en doodslag – niks kon hierdie opmars 

na ’n nuwe beskawing stuit nie.  

Die nasate kan hul safarihoede in dankbaarheid hoog lig vir daardie vasbyters, soos 

Pienaar-hulle dit so waardig doen. 

’n Nuwe dimensie in dié gedugte boek is hoe ingedelf word in die verre verlede toe die 

Laeveld (nog) woes en leeg was (hoofstuk 1, p.11.)  

Die San-faktor kry uitgebreide erkenning en rotsskilderkuns word omvattend gekarteer. 

Historiese integriteit word verder gedien deurdat swart veldwagters van formaat 

verdiende eer kry. Een is Mankoti Nkuna wat hom 36 jaar na die Wolhuter-insident ook 

alleen in ’n leeu vasloop. ’n Feitlik identiese sage speel hom af, maar Mankoti was 

minder gelukkig as sy eertydse baas. Sy pa het die volgende dag sy lyk gekry.  

Partikuliere uitdagings en verwikkelings vir die Wildtuin na die koms van demokrasie is 

vlugtig bygewerk. ’n Mens wonder egter: moes die boek nie tog – al was dit net met ’n 

ekstra voorwoord – ter wille van nog groter eietydse relevansie sterker by die eise van 

natuurbewaring in die 21ste eeu aansluiting gesoek het nie?  

Foto’s sorg vir ’n sterk visuele element. Die Singapoerse kleurdrukwerk is egter 

wisselvallig en party foto’s is eenvoudig te klein.  

’n “Unieke natuurtoneel” (p. 529) kan nie tot een kolom gereduseer word nie. Meer 

dierefoto’s soos op p. 687 (swartwitpense) en p. 569 (wildebeeste en sebras) sou ’n 

aanwins gewees het. Die dramatiese omslagfoto is kennelik op die buitengewoon 

historiese waarde beoordeel (kyk p. 635). Ongelukkig ly die impak met vergroting skade.  

Die boek volg kort op die hakke van Salomon Joubert se prag-trilogie, The Kruger 

National Park – a history, wat spesifiek op natuurbewaring gefokus is. Neem uit die 

verlede en die Joubert-boeke vul mekaar aan. Saam vorm hulle ’n onvergeetlike 

herdenking van die eerste eeu plus tien van hierdie “ryke natuurerfenis wat ons nie van 

ons voorvaders geërf het nie, maar van ons kinders geleen het!” (p.610) 

(Hierdie resensie is in opdrag van die dagblad Beeld geskryf.)  

 

 

Op safari 

 

'n Skilder hou by 'n karaktervolle kremetart in die Krugerwildtuin stil om dit vinnig te 

skets. Op daardie oomblik daag 'n stowwerige motor met 'n GP-registrasie op. Binne is 

pa, ma en vier kinders. Dit lyk of dit vir die verwaaide gesinnetjie 'n lang, frustrerende 

dag kon gewees het.  

"Wat sien julle?" vra die nuwe aankomeling hoopvol. "Ons kyk na die boom," antwoord 

die skilder. "F... boom," brom die Gautenger. Toe trek hy weg met 'n vaart wat sy 

verontwaardiging verraai.  

Wildtuinbesoekers kan erg uiteenlopend wees. Een sarsie 

soek net leeus. 'n Ander sal amper bo-oor 'n leeu ry om 'n 

roofvoël te kiek (of 'n boom te skets). Jy kry diegene wat net 

rondry van vroeg tot laat asof iets hulle jaag, en diegene wat 

die rustigheid van 'n koelteboom by 'n watergat verkies. Jy 

kry mense met eerbied vir die natuur en die etiek van 

wildbesigtiging. Jy kry wildewragtigs wat geen snars omgee 

nie en reëls buig en breek soos hulle lus kry.  

'n Kategorie wat aan my onbekend was en seker maar kleinerig in getal is, is die ware 

veld-eksperts –  die kenners wat die wetenskaplike name van elke denkbare grassoort 

kan afrits, wat presies kan uitstippel watter boom of struik jy waar kan teëkom en 

hoekom, en dan blitssnel kan bereken hoeveel kameelperde, sebras, vlakvarke en wat 

nog per 10 vierkante kilometer daar behoort rond te loop.  

Hulle ken daardie Wildtuin soos die palm van hul hand en hulle kyk na hom soos 'n 

vingerafdrukkenner na 'n vingerafdruk kyk. Elke lyntjie verraai iets.  

So iemand is Ben Coetzee (65) wat in die laat jare 70 'n plantkundige in die Wiltuin was, 

maar in 1999 saam met sy vrou, Jeanette, sak en pak Amerika toe is. Hulle woon in 

Memphis, Tennessee, waar hy in die rekenaarwese vir hom 'n nuwe loopbaan 

uitgebeitel het.  

Sy droom was altyd om 'n wetenskaplike Wildtuinboekie te skryf wat darem nie té 

wetenskaplik is nie en aanklank by die gewone publiek kan vind. Die boekie het 

uiteindelik in 2005 gerealiseer na 'n herbesoek saam met sy seun, Dirk, aan daardie 

dierbare lappie Afrika wat die Sentrale Distrik van die Wildtuin steeds vir hom is. Die titel 

is Birth of an African landscape - a safari to the Kruger National Park led by Ben 

Coetzee.  

In vyf dae in 2005 het pa en seun elke toeristeroete in daardie gebied gevolg, seker 

gemaak dat Ben se kaart van landskappe akkuraat is en wonderlike foto's geneem, 

onder meer van 'n jong berghaan op 'n hardekoolstomp wat die omslag vir sy safariboek 

gelewer het –  presies soos hy in sy verbeelding twee ou persoonlike gunstelinge 

gekombineer het.  

Ek was so gelukkig om 'n eksemplaar van African landscape uit die bloute present te 

kry. As 'n leek put ek uit die Wildtuin hope lekegenot. Maar hierdie is 'n formidabele boek 

deur allesbehalwe 'n leek. Gesaghebbendheid en kennis drup uit elke blad. Om die 

Wildtuin aan te durf met soveel kundigheid en insig in die ekologie, moet aan elke 

besoek 'n ekstra dimensie verleen.  

Kyk net wat die boekie alles in 115 bladsye bied:  

Die eerste 27 bladsye bevat die outeur se perspektief oor hoe die ongerepte dele van 

die wêreld aanmekaar gesit is. Die terugblik oor 300 miljoen jaar is fassinerend. Dan 

word vertel hoe hy en sy kollegas te werk gegaan het met hul opnames. Dit bied 'n 

eenvoudige model vir wetenskaplikes, bewaarders en andere om eenvormig en akkuraat 

oor plantegroei, ruigheid en dies meer te kan gesels, maar ook 'n gesaghebbende relaas 

vir die vakkundiges. Daarna kom die landskappe van die Wildtuin se Sentrale Distrik aan 

die beurt.  

Versprei deur die boek is staaltjies van eie ervaringe. Daarin had hierdie leek veel 

plesier. My gunstelingstorie is hoe Ben op 'n nie-amptelike staptoer saam met vriende 

met 'n hart wat in sy keel klop die attensies van 'n omgekrapte olifant met ritmiese 

handeklap afgeweer het. Later hoor hy die kinders se weergawe: hy het heldhaftig die 

olifant gekonfronteer en boonop doodsveragtend hande geklap vir die ou se befoeterde 

stormlope!  

'n Nuttige wenk is oor bosluise en in watter gras hulle heers. Met my nuut verworwe 

kennis gaan ek dié pestilensies voortaan probeer vermy.  

Ek is lief vir die blinkblaar-wag-'n-bietjie, maar die gelofie wat Ben aanhaal oor dié 

Bosveld-staatmaker se kwaliteite as weerligafleier het ek nog nie tevore gehoor nie. Dit 

kom daarop neer dat weerlig 'n voël is wat weet hoe kwaai die w-'n-b bedoring is. Vermy 

hom dus liewer!  

Dankie, Ben, plek-plek was jy ietwat bo my vuurmaakplek. Dit moet ek erken. Maar ek 

het die buitengewone ekskursie saam met jou geniet en ek glo ander sal ook. Dat 

African landscape groot waarde tot my Sabiepark-boekery gaan toevoeg, is 'n feit soos 

'n seekoei!  

Ben se webadres vir die boek is www.anafricanlandscape.com  

(Hierdie resensie het oorspronklik op www.beeld.com  verskyn in die rubriek My 

Storie. )  

 

Dankie aan Johan en Mariza en Brent en Marisa vir toegang tot hul 

foto’s. – HvD   

 

 


